
1 Samuel 11 shamooyel 1

1 Epraim ke pahadi desh ke ramtaim sopeem naam nagar ka nivasi elkana naam puroosh tha, vah
epremi tha, aur soop ke putra tohu ka parpota, eleehu ka pota, aur yarohaam ka putra tha.

2 Aur uske do patniyan thi; ek ka to naam hanna aur doosri ka paninna tha. Aur paninna ke to
balak hue, parantu hanna ke koi balak na huaa.

3 Vah puroosh prati varsh apne nagar se senaon ke Yahowa ko dandavat karne aur melabli
chadhane ke liye sheelo mein jata tha; aur vahan hopni aur peenhaas naam eli ke donon putra
rahte the, jo Yahowa ke yajak the.

4 Aur jab jab elkana melabli chadhata tha tab tab vah apni patni paninna ko aur uske sab bete-
betiyon ko daan diya karta tha;

5 Parantu hanna ko vah doona daan diya karta tha, kyonki vah hanna se preeti rakhta tha; taubhi
Yahowa ne uski kokh band kar rakhi thi.

6 Parantu uski saut is karan se, ki Yahowa ne uski kokh band kar rakhi thi, use atyant chidhakar
kudhati rahti thi.

7 Aur vah to prati varsh aisa hi karta tha; aur jab hanna Yahowa ke bhavan ko jati thi tab paninna
usko chidhati thi. Isliye vah roti aur khana na khati thi.

8 Isliye uske pati elkana ne us se kaha, he hanna, tu kyon roti hai? Aur khana kyon nahi khati? Aur
mera man kyon udaas hai? Kya tere liye main das beton se bhi achchha nahi hoon?

9 Tab sheelo mein khane aur peene ke baad hanna uthi. Aur Yahowa ke mandir ke chaukhat ke ek
alang ke paas eli yajak kursi par baitha huaa tha.

10 Aur yah man mein vyakul ho kar Yahowa se prarthana karne aur bilakh bilakhkar rone lagi.

11 Aur usne yah mannat mani, ki he senaon ke Yahowa, yadi tu apni dasi ke dukh par sachmuch
drishti kare, aur meri sudhi le, aur apni dasi ko bhool na jaye, aur apni dasi ko putra de, to main
use uske jeevan bhar ke liye Yahowa ko arpan karoongi, aur uske sir par chhura phirne na
payega.

12 Jab vah Yahowa ke samhane aisi prarthana kar rahi thi, tab eli uske munh ki or taak raha tha.

13 Hanna man hi man kah rahi thi; uske honth to hilte the parantu uska shabd na sun padta tha;
isliye eli ne samjha ki vah nashe mein hai.

14 Tab eli ne us se kaha, tu kab tak nashe mein rahegi? Apna nasha utaar.

15 Hanna ne kaha, nahi, he mere Prabhu, main to dukhiya hoon; main ne na to dakhamdhu piya
hai aur na madira, main ne apne man ki baat khol kar Yahowa se kahi hai.



16 Apni dasi ko ochhi stri na jaan jo kuchh main ne ab tak kaha hai, vah bahut hi shokit hone aur
chidhai jane ke karan kaha hai.

17 Eli ne kaha, kushal se chali ja; Israel ka Parmeshwar tujhe man chaha var de.

18 Use ne kaha, teri dasi teri drishti mein anugrah paye. Tab vah stri chali gai aur khana khaya, aur
uska munh phir udaas na raha.

19 Bihaan ko ve savere uth Yahowa ko dandavat karke rama mein apne ghar laut gaye. Aur elkana
apni stri hanna ke paas gaya, aur Yahowa ne uski sudhi li;

20 Tab hanna garbhavti hui aur samay par uske ek putra huaa, aur uska naam shamooyel rakha,
kyonki vah kahne lagi, main ne Yahowa se mangkar ise paya hai.

21 Phir elkana apne poore gharane samet Yahowa ke samhane prati varsh ki melabli chadhane aur
apni mannat poori karne ke liye gaya.

22 Parantu hanna apne pati se yah kahkar ghar mein rah gai, ki jab balak ka doodh chhoot jayega
tab main usko le jaoongi, ki vah Yahowa ko munh dikhaye, aur vahan sada bana rahe.

23 Uske pati elkana ne us se kaha, jo tujhe bhala lage vahi kar, jab tak tu uska doodh na chhudaye
tab tak yahi thahri rah; keval itna ho ki Yahowa apna vachan poora kare. Isliye vah stri vahi ghar
par rah gai aur apne putra ke doodh chhutne ke samay tak usko pilati rahi.

24 Jab usne uska doodh chhudaya tab vah usko sang le gai, aur teen bachhde, aur epa bhar aata, aur
kuppi bhar dakhamdhu bhi le gai, aur us ladke ko sheelo mein Yahowa ke bhavan mein
pahuncha diya; us samay vah ladka hi tha.

25 Aur unhonne bachhda bali karke balak ko eli ke paas pahuncha diya.

26 Tab hanna ne kaha, he mere Prabhu, tere jeevan ki shapath, he mere Prabhu, main vahi stri
hoon jo tere paas yahi khadi ho kar Yahowa se prarthana karti thi.

27 Yah vahi balak hai jiske liye main ne prarthana ki thi; aur Yahowa ne mujhe munh manga var
diya hai.

28 Isi liye main bhi use Yahowa ko arpan kar deti hoon; ki yah apne jeevan bhar Yahowa hi ka bana
rahe. Tab usne vahi Yahowa ko dandavat kiya.



1 Samuel 21 shamooyel 2

1 Aur hanna ne prarthana karke kaha, mera man Yahowa ke karan magan hai; mera seeng Yahowa
ke karan ooncha, huaa hai. Mera munh mere shatruon ke viruddh khul gaya, kyonki main tere
kiye hue uddhaar se aanandit hoon.

2 Yahowa ke tulya koi pavitra nahi, kyonki tujh ko chhod aur koi hai hi nahi; aur hamare
Parmeshwar ke samaan koi chattaan nahi hai.

3 Phoolkar ahankaar ki or batein mat karo, aur andher ki batein tumhare munh se na niklein;
kyonki Yahowa gyani ishwar hai, aur kamon ko taulne vala hai.

4 Shoorveeron ke dhanush toot gaye, aur thokar khane valon ki kati mein bal ka phenta kasa gaya.

5 Jo pet bharte the unhein roti ke liye majdoori karni padi, jo bhookhe the ve phir aise na rahe.
Varan jo baanjh thi uske saat hue, aur anek balkon ki mata ghulti jati hai.

6 Yahowa marta hai aur jilata bhi hai; vahi adholok mein utarta aur us se nikalta bhi hai.

7 Yahowa nirdhan karta hai aur dhani bhi banata hai, vahi neecha karta aur ooncha bhi karta hai.

8 Vah kangaal ko dhooli mein se uthata; aur daridra ko ghoore mein se nikaal khada karta hai, taki
un ko adhiptiyon ke sang bithaye, aur mahimayukt sinhasan ke adhikari banaye. Kyonki prithvi
ke khambhe Yahowa ke hain, aur usne un par jagat ko dhara hai.

9 Vah apne bhakton ke pavon ko sambhale rahega, parantu dusht andhiyare mein chupchaap pade
rahenge; kyonki koi manushya apne bal ke karan prabal na hoga.

10 Jo Yahowa se jhagadte hain ve chaknachoor honge; vah unke viruddh aakaash mein garjega.
Yahowa prithvi ki chhor tak nyaay karega; aur apne raja ko bal dega, aur apne abhishikt ke
seeng ko ooncha karega.

11 Tab elkana rama ko apne ghar chala gaya. Aur vah balak eli yajak ke samhane Yahowa ki seva
tahal karne laga.

12 Eli ke putra to luchche the; unhonne Yahowa ko na pahichana.

13 Aur yajkon ki reeti logon ke saath yah thi, ki jab koi manushya melabli chadhata tha tab yajak ka
sevak maans pakane ke samay ek trishooli kanta haath mein liye hue aakar,

14 Use kadahi, va handi, va hande, va tasle ke bheetar dalta tha; aur jitna maans kante mein lag jata
tha utna yajak aap leta tha. Yon hi ve sheelo mein sare Israeliyon se kiya karte the jo vahan aate
the.

15 Aur charbi jalane se pahile bhi yajak ka sevak aakar melabli chadhane vale se kahta tha, ki
kabaab ke liye yajak ko maans de; vah tujh se paka huaa nahi, kachcha hi maans lega.



16 Aur jab koi us se kahta, ki nishchay charbi abhi jalai jayegi, tab jitna tera ji chahe utna le lena, tab
vah kahta tha, nahi, abhi de; nahi to main chheen loonga.

17 Isliye un javanon ka paap Yahowa ki drishti mein bahut bhari huaa; kyonki ve manushya Yahowa
ki bhent ka tiraskaar karte the.

18 Parantu shamooyel jo balak tha sani ka epod pahine hue Yahowa ke samhane seva tahal kiya
karta tha.

19 Aur uski mata prati varsh uske liye ek chhota sa baga banakar jab apne pati ke sang prati varsh ki
melabli chadhane aati thi tab bage ko uske paas laya karti thi.

20 Aur eli ne elkana aur uski patni ko aasheervaad dekar kaha, Yahowa is arpan kiye hue balak ki
santi jo usko arpan kiya gaya hai tujh ko is patni se vansh de; tab ve apne yahan chale gaye.

21 Aur Yahowa ne hanna ki sudhi li, aur vah garbhavti hui or uske teen bete aur do betiyan utpann
hui. Aur shamooyel balak Yahowa ke sang rahta huaa badhta gaya.

22 Aur eli to ati boodha ho gaya tha, aur usne suna ki mere putra sare Israel se kaisa kaisa vyavhaar
karte hain, varan milapvale tambu ke dwaar par seva karne vali striyon ke sang kukarm bhi
karte hain.

23 Tab usne un se kaha, tum aise aise kaam kyon karte ho? Main to in sab logon se tumhare
kukarmon ki charcha suna karta hoon.

24 He mere beton, aisa na karo, kyonki jo samachaar mere sunne mein aata hai vah achchha nahi;
tum to Yahowa ki praja se apraadh karate ho.

25 Yadi ek manushya doosre manushya ka apraadh kare, tab to Parmeshwar uska nyaay karega;
parantu yadi koi manushya Yahowa ke viruddh paap kare, to uske liye kaun binti karega? Taubhi
unhonne apne pita ki baat na mani; kyonki Yahowa ki ichchha unhein maar dalne ki thi.

26 Parantu shamooyel balak badhta gaya aur Yahowa aur manushya donon us se prasann rahte the.

27 Aur Parmeshwar ka ek jan eli ke paas ja kar us se kahne laga, Yahowa yon kahta hai, ki jab tere
moolpuroosh ka gharana Misr mein Firaun ke gharane ke vash mein tha, tab kya main us par
nishchay pragat na huaa tha?

28 Aur kya main ne use Israel ke sab gotron mein se isliye chun nahi liya tha, ki mera yajak ho kar
meri vedi ke oopar chadhave chadhaye, aur dhoop jalaye, aur mere samhane epod pahina kare?
Aur kya main ne tere moolpuroosh ke gharane ko Israeliyon ke kul havya na diye the?

29 Isliye mere melabli aur annabli jin ko main ne apne dhaam mein chadhane ki aagya di hai,
unhein tum log kyon paanv tale raundte ho? Aur tu kyon apne putron ka aadar mere aadar se
adhik karta hai, ki tum log meri Israeli praja ki achchhi se achchhi bhentein kha khake mote ho
jao?



30 Isliye Israel ke Parmeshwar Yahowa ki yah vani hai, ki main ne kaha to tha, ki tera gharana aur
tere moolpuroosh ka gharana mere samhane sadaiv chala karega; parantu ab Yahowa ki vani
yah hai, ki yah baat mujh se door ho; kyonki jo mera aadar karein main unka aadar karoonga,
aur jo mujhe tuchchh janein ve chhote samjhe jayenge.

31 Sun, ve din aate hain, ki main tera bhujbal aur tere moolpuroosh ke gharane ka bhujbal aisa tod
daloonga, ki tere gharane mein koi boodha hone na payega.

32 Israel ka kitna hi kalyaan kyon na ho, taubhi tujhe mere dhaam ka dukh dekh padega, aur tere
gharane mein koi kabhi boodha na hone payega.

33 Main tere kul ke sab kisi se to apni vedi ki seva na chheenoonga, parantu taubhi teri aankhein
dekhti rah jayengi, aur tera man shokit hoga, aur tere ghar ki badhti sab apni poori javani hi
mein mar mitengein.

34 Aur meri is baat ka chinh vah vipatti hogi jo hopni aur peenhaas naam tere donon putron par
padegi; arthaat ve donon ke donon ek hi din mar jayenge.

35 Aur main apne liye ek vishwasyogya yajak thahraoonga, jo mere hriday aur man ki ichchha ke
anusaar kiya karega, aur main uska ghar basaoonga aur sthir karoonga, aur vah mere abhishikt
ke aage sab din chala phira karega.

36 Aur aisa hoga ki jo koi tere gharane mein bacha rahega vah usi ke paas ja kar ek chhote se tukde
chandi ke va ek roti ke liye dandavat karke kahega, yajak ke kisi kaam mein mujhe laga, jis se
mujhe ek tukda roti mile.

1 Aur vah balak shamooyel eli ke samhane Yahowa ki seva tahal karta tha. Aur un dinon mein
Yahowa ka vachan durlabh tha; aur darshan kam milta tha.

2 Aur us samay aisa huaa ki (eli ki aankhe to dhunghli hone lagi thi aur use na soojh padta tha) jab
vah apne sthaan mein leta huaa tha,

3 Aur Parmeshwar ka deepak ab tak bujha nahi tha, aur shamooyel Yahowa ke mandir mein jahan
Parmeshwar ka sandook tha leta tha;

4 Tab Yahowa ne shamooyel ko pukara; aur usne kaha, kya aagya!

5 Tab usne eli ke paas daudkar kaha, kya aagya, tu ne to mujhe pukara hai. Vah bola, main ne nahi
pukara; phir ja let rah. To vah ja kar let gaya.

6 Tab Yahowa ne phir pukaar ke kaha, he shamooyel! Shamooyel uth kar eli ke paas gaya, aur kaha,
kya aagya, tu ne to mujhe pukara hai. Usne kaha, he mere bete, main ne nahi pukara; phir ja let
rah.

7 Us samay tak to shamooyel Yahowa ko nahi pahchanta tha, aur na to Yahowa ka vachan hi us par
pragat huaa tha.

8 Phir teesri baar Yahowa ne shamooyel ko pukara. Aur vah uthke eli ke paas gaya, aur kaha, kya
aagya, tu ne to mujhe pukara hai. Tab eli ne samajh liya ki is balak ko Yahowa ne pukara hai.

9 Isliye eli ne shamooyel se kaha, ja let rahe; aur yadi vah tujhe phir pukare, to tu kahna, ki he
Yahowa, kah, kyonki tera daas sun raha hai tab shamooyel apne sthaan par ja kar let gaya.

10 Tab Yahowa aa khada huaa, aur pahile ki nai pukara, shamooyel! Shamooyel! Shamooyel ne
kaha, kah, kyonki tera daas sun raha hai.

11 Yahowa ne shamooyel se kaha, sun, main Israel mein ek kaam karne par hoon, jisse sab sunne
valon par bada sannata chha jayega.

12 Us din main eli ke viruddh vah sab kuchh poora karoonga jo main ne uske gharane ke vishay
mein kaha, use aarambh se ant tak poora karoonga.

13 Kyonki main to usko yah kahkar jata chuka hoon, ki main us adharm ka dand jise vah janta hai
sada ke liye uske ghar ka nyaay karoonga, kyonki uske putra aap shapit hue hain, aur usne
unhein nahi roka.

14 Is karan main ne eli ke gharane ke vishay yah shapath khai, ki eli ke gharane ke adharm ka
prayashchit na to melabli se kabhi hoga, aur na annabli se.

15 Aur shamooyel bhor tak leta raha; tab usne Yahowa ke bhavan ke kivadon ko khola. Aur
shamooyel eli ko us darshan ki batein batane se dara.



16 Tab eli ne shamooyel ko pukarkar kaha, he mere bete, shamooyel! Vah bola, kya aagya.

17 Tab usne poochha, vah kaun si baat hai jo Yahowa ne tujh se kahi hai? Use mujh se na chhipa. Jo
kuchh usne tujh se kaha ho yadi tu us mein se kuchh bhi mujh se chhipaye, to Parmeshwar tujh
se vaisa hi varan us se bhi adhik kare.

18 Tab shamooyel ne usko ratti ratti batein kah sunai, aur kuchh bhi na chhipa rakha. Vah bola, vah
to Yahowa hai; jo kuchh vah bhala jane vahi karein.

19 Aur shamooyel bada hota gaya, aur Yahowa uske sang raha, aur usne uski koi bhi baat nishphal
hone nahi di.

20 Aur daan se bersheba tak ke rahne vale sare Israeliyon ne jaan liya ki shamooyel Yahowa ka nabi
hone ke liye niyukt kiya gaya hai.

21 Aur Yahowa ne sheelo mein phir darshan diya, kyonki Yahowa ne apne aap ko sheelo mein
shamooyel par apne vachan ke dwara pragat kiya.

1 Aur shamooyel ka vachan sare Israel ke paas pahuncha. Aur Israeli palishtiyon se yuddh karne ko
nikle; aur unhonne to ebenejer ke aas-paas chhavni dali, aur palishtiyon ne apek mein chhavni
dali.

2 Tab palishtiyon ne Israel ke viruddh panti bandhi, aur jab ghamasaan yuddh hone laga tab Israeli
palishtiyon se haar gaye, aur unhonne koi chaar hajaar Israeli sena ke purooshon ko maidaan hi
mein maar dala.

3 Aur jab ve log chhavni mein laut aaye, tab Israel ke vriddh log kahne lage, ki Yahowa ne aaj
hamein palishtiyon se kyon harva diya hai? Aao, ham Yahowa ki vacha ka sandook sheelo se
maang le aayen, ki vah hamare beech mein aakar hamein shatruon ke haath se bachaye.

4 Tab un logon ne sheelo mein bhej kar vahan se karoobon ke oopar virajne vale senaon ke Yahowa
ki vacha ka sandook manga liya; aur Parmeshwar ki vacha ke sandook ke saath eli ke donon
putra, hopni aur peenhaas bhi vahan the.

5 Jab Yahowa ki vacha ka sandook chhavni mein pahuncha, tab sare Israeli itne bal se lalkaar uthe,
ki bhoomi goonj uthi.

6 Is lalkaar ka shabd sunkar palishtiyon ne poochha, ibriyon ki chhavni mein aisi badi lalkaar ka
kya karan hai? Tab unhonne jaan liya, ki Yahowa ka sandook chhavni mein aaya hai.

7 Tab palishti darkar kahne lage, us chhavni mein Parmeshwar aa gaya hai. Phir unhonne kaha,
haay! Ham par aisi baat pahile nahi hui thi.

8 Haay! Aise mahapratapi devtaon ke haath se ham ko kaun bachayega? Ye to ve hi devta hain
jinhonne misriyon par jangal mein sab prakaar ki vipattiyan dali thi.

9 He palishtiyon, tum hiyaav bandho, aur purooshaarth jagao, kahi aisa na ho ki jaise ibri tumhare
aadheen ho gaye vaise tum bhi unke aadheen ho jao; purooshaarth karke sangraam karo.

10 Tab palishti ladai ke maidaan mein toot pade, aur Israeli haar kar apne apne dere ko bhagne
lage; aur aisa atyant sanhaar huaa, ki tees hajaar Israeli paidal khet aaye.

11 Aur Parmeshwar ka sandook chheen liya gaya; aur eli ke donon putra, hopni aur peenhaas, bhi
mare gaye.

12 Tab ek binyameeni manushya ne sena mein se daudkar usi din apne vastra phade aur sir par
mitti dale hue sheelo mein pahuncha.

13 Vah jab pahuncha us samay eli, jiska man Parmeshwar ke sandook ki chinta se tharathra raha
tha, vah maarg ke kinare kursi par baitha baat joh raha tha. Aur jyonhi us manushya ne nagar
mein pahunchkar vah samachaar diya tyonhi sara nagar chilla utha.



14 Chillane ka shabd sunkar eli ne poochha, aise hullad aur hahakaar machne ka kya karan hai? Aur
us manushya ne jat ja kar eli ko poora haal sunaya.

15 Eli to atthanve varsh ka tha, aur uski aankhein dhundhali pad gai thi, aur use kuchh soojhta na
tha.

16 Us manushya ne eli se kaha, main vahi hoon jo sena mein se aaya hoon; aur main sena se aaj hi
bhaag aaya. Vah bola, he mere bete, kya samachaar hai?

17 Us samachaar dene vale ne uttar diya, ki Israeli palishtiyon ke samhane se bhaag gaye hain, aur
logon ka bada bhayanak sanhaar bhi huaa hai, aur tere donon putra hopni aur peenhaas bhi
mare gaye, aur Parmeshwar ka sandook bhi chheen liya gaya hai.

18 Jyonhi usne Parmeshwar ke sandook ka naam liya tyonhi eli phatak ke paas kursi par se
pachhaad khakar gir pada; aur boodhe aur bhari hone ke karan uski gardan toot gai, aur vah
mar gaya. Usne to Israeliyon ka nyaay chalees varsh tak kiya tha.

19 Uski bahu peenhaas ki stri garbhavti thi, aur uska samay sameep tha. Aur jab usne Parmeshwar
ke sandook ke chheen liye jane, aur apne sasur aur pati ke marne ka samachaar suna, tab usko
jachcha ka dard utha, aur vah duhar gai, aur uske ek putra utpann huaa.

20 Uske marte marte un striyon ne jo uske aas paas khadi thi us se kaha, mat dar, kyonki tere putra
utpann huaa hai. Parantu usne kuchh uttar na diya, aur na kuchh dhyaan diya.

21 Aur Parmeshwar ke sandook ke chheen liye jane aur apne sasur aur pati ke karan usne yah
kahkar us balak ka naam ikabod rakha, ki Israel mein se mahima uth gai!

22 Phir usne kaha, Israel mein se mahima uth gai hai, kyonki Parmeshwar ka sandook chheen liya
gaya hai.

1 Aur palishtiyon ne Parmeshwar ka sandook ebnezer se utha kar ashdod mein pahuncha diya;

2 Phir palishtiyon ne Parmeshwar ke sandook ko utha kar dagon ke mandir mein pahunchakar
dagon ke paas dhar diya.

3 Bihaan ko ashdodiyon ne tadke uth kar kya dekha, ki dagon Yahowa ke sandook ke samhane
aundhe moonh bhoomi par gira pada hai. Tab unhonne dagon ko utha kar usi ke sthaan par
phir khada kiya.

4 Phir bihaan ko jab ve tadke uthe, tab kya dekha, ki dagon Yahowa ke sandook ke samhane aundhe
munh bhoomi par gira pada hai; aur dagon ka sir aur donon hatheliyan devdhi par kati hui padi
hain; nidaan dagon ka keval dhad samoocha rah gaya.

5 Is karan aaj ke din tak bhi dagon ke pujari aur jitne dagon ke mandir mein jate hain, ve ashdod
mein dagon ki devdhi par paanv nahi dharte.

6 Tab Yahowa ka haath ashdodiyon ke oopar bhari pada, aur vah unhein naash karne laga; aur usne
ashdod aur uske aas paas ke logon ke giltiyan nikali.

7 Yah haal dekhkar ashdod ke logon ne kaha, Israel ke devta ka sandook hamare madhya rahne
nahi payega; kyonki uska haath ham par aur hamare devta dagon par kathorta ke saath pada
hai.

8 Tab unhonne palishtiyon ke sab sardaron ko bulva bheja, aur un se poochha, ham Israel ke devta
ke sandook se kya karein? Ve bole, Israel ke Parmeshwar ke sandook ko ghumakar gat mein
pahunchaya jaye. To unhonne Israel ke Parmeshwar ke sandook ko ghumakar gat mein
pahuncha diya.

9 Jab ve usko ghumakar vahan pahunche, to yun huaa ki Yahowa ka haath us nagar ke viruddh aisa
utha ki us mein atyant halchal mach gai; or usne chhote se bade tab us nagar ke sab logon ko
mara, aur unke giltiyan nikalne lagi.

10 Tab unhonne Parmeshwar ka sandook ekron ko bheja aur jyonhi Parmeshwar ka sandook ekron
mein pahuncha tyonhi ekroni yah kahkar chillane lage, ki Israel ke devta ka sandook ghumakar
hamare paas isliye pahunchaya gaya hai, ki ham aur hamare logon ko marva dale.

11 Tab unhonne palishtiyon ke sab sardaron ko ikattha kiya, aur un se kaha, Israel ke devta ke
sandook ko nikaal do, ki vah apne sthaan par laut jaye, aur ham ko aur hamare logon ko maar
dalne na paye. Us samast nagar mein to mrityu ke bhay ki halchal mach rahi thi, aur
Parmeshwar ka haath vahan bahut bhari pada tha.

12 Aur jo manushya na mare ve bhi giltiyon ke mare pade rahe; aur nagar ki chillahat aakaash tak
pahunchi.



1 Samuel 61 shamooyel 6

1 Yahowa ka sandook palishtiyon ke desh mein saat maheene tak raha.

2 Tab palishtiyon ne yajkon aur bhavi karne valon ko bulakar poochha, ki Yahowa ke sandook se
ham kya karein? Hamein batao ki kya prayashchit dekar ham use uske sthaan par bhejein?

3 Ve bole, yadi tum Israel ke devta ka sandook vahan bheja, jo use vaise hi na bhejna; uski hani
bharne ke liye avashya hi doshabli dena. Tab tum change ho jaoge, aur tum jaan loge ki uska
haath tum par se kyon nahi uthaya gaya.

4 Unhonne poochha, ham uski hani bharne ke liye kaun sa doshabli dein? Ve bole, palishti
sardaron ki ginti ke anusaar sone ki paanch giltiyan, aur sone ke paanch choohe; kyonki tum
sab aur tumhare sardaar donon ek hi rog se grasit ho.

5 To tum apni giltiyon aur apne desh ke naash karne vale choohon ki bhi moortein banakar Israel
ke devta ki mahima mano; sambhav hai vah apna haath tum par se aur tumhare devtaon aur
desh par se utha le.

6 Tum apne man kyon aise hatheele karte ho jaise misriyon aur Firaun ne apne man hatheele kar
diye the? Jab usne unke madhya mein achambhit kaam kiye, tab kya unhonne un logon ko jane
na diya, aur kya ve chale na gaye?

7 So ab tum ek nai gadi banao, aur aisi do dudhaar gayein lo jo sue tale na aai hon, aur un gayon ko
us gadi mein jotkar unke bachchon ko unke paas se le kar ghar ko lauta do.

8 Tab Yahowa ka sandook le kar us gadi par dhar do, aur sone ki jo vastuein tum uski hani bharne
ke liye doshabli ki reeti se doge unhein doosre sandook mein dhar ke uske paas rakh do. Phir
use ravana kar do ki chali jaye.

9 Aur dekhte rahna; yadi vah apne desh ke maarg se ho kar betshemesh ko chale, to jano ki hamari
yah badi hani usi ki or se hui: aur yadi nahi, to ham ko nishchay hoga ki yah maar ham par uski
or se nahi, parantu sanyog hi se hui.

10 Un manushyon ne vaisa hi kiya; arthaat do dudhaar gayein le kar us gadi mein joti, aur unke
bachchon ko ghar mein band kar diya.

11 Aur Yahowa ka sandook, aur doosra sandook, aur sone ke choohon aur apni giltiyon ki moorton
ko gadi par rakh diya.

12 Tab gayon ne betshemesh ko seedha maarg liya; ve sadak hi sadak bambati hui chali gai, aur na
dahine mudi aur na bayein; aur palishtiyon ke sardaar unke peechhe peechhe betshemesh ke
sivane tak gaye.

13 Aur betshemesh ke log tarai mein gehun kaat rahe the; aur jab unhonne aankhein utha kar
sandook ko dekha, tab uske dekhne se aanandit hue.



14 Aur gadi yahoshu naam ek betshemeshi ke khet mein ja kar vahan thahar gai, jahan ek bada
patthar tha. Tab unhonne gadi ki lakdi ko cheera aur gayon ko homabli karke Yahowa ke liye
chadhaya.

15 Aur leveeyon ne Yahowa ke sandook ko us sandook ke samet jo saath tha, jis mein sone ki
vastuein thi, utaar ke us bade patthar par dhar diya; aur betshemesh ke logon ne usi din Yahowa
ke liye homabli aur melabli chadhaye.

16 Yah dekhkar palishtiyon ke panchon sardaar usi din ekron ko laut gaye.

17 Sone ki giltiyan jo palishtiyon ne Yahowa ki hani bharne ke liye doshabli karke de di thi un mein
se ek to ashdod ki or se, ek ajja, ek ashkalon, ek gat, aur ek ekron ki or se di gai thi.

18 Aur vah sone ke choohe, kya shahrapnaah vale nagar, kya bina shahrapnaah ke gaanv, varan jis
bade patthar par Yahowa ka sandook dhara gaya tha vahan palishtiyon ke panchon sardaron ke
adhikaar tak ki sab bastiyon ki ginti ke anusaar diye gaye. Vah patthar to aaj tak betshemeshi
yahoshu ke khet mein hai.

19 Phir is karan se ki betshemesh ke logon ne Yahowa ke sandook ke bheetar jhanka tha usne un
mein se sattar manushya, aur phir pachaas hajaar manushya maar dale; aur vahan ke logon ne
isliye vilaap kiya ki Yahowa ne logon ka bada hi sanhaar kiya tha.

20 Tab betshemesh ke log kahne lage, is pavitra Parmeshwar Yahowa ke samhane kaun khada rah
sakta hai? Aur vah hamare paas se kis ke paas chala jaye?

21 Tab unhonne kiryatyareem ke nivasiyon ke paas yon kahne ko doot bheje, ki palishtiyon ne
Yahowa ka sandook lauta diya hai; isliye tum aakar use apne yahan le jao.



1 Samuel 71 shamooyel 7

1 Tab kiryatyareem ke logon ne ja kar Yahowa ke sandook ko uthaya, aur abeenadaab ke ghar mein
jo teele par bana tha rakha, aur Yahowa ke sandook ki raksha karne ke liye abeenadaab ke putra
eleeaajaar ko pavitra kiya.

2 Kiryatyareem mein rahte rahte sandook ko bahut din hue, arthaat bees varsh beet gaye, aur Israel
ka sara gharana vilaap karta huaa Yahowa ke peechhe chalne laga.

3 Tab shamooyel ne Israel ke sare gharane se kaha, yadi tum apne poorn man se Yahowa ki or phire
ho, to paraye devtaon aur ashtoret deviyon ko apne beech mein se door karo, aur Yahowa ki or
apna man lagakar keval usi ki upasna karo, tab vah tumhein palishtiyon ke haath se
chhudayega.

4 Tab Israeliyon ne baal devtaon aur ashtoret deviyon ko door kiya, aur keval Yahowa hi ki upasna
karne lage.

5 Phir shamooyel ne kaha, sab Israeliyon ko mispa mein ikattha karo, aur main tumhare liye
Yahowa se prarthana karoonga.

6 Tab ve mispa mein ikatthe hue, aur jal bharke Yahowa ke samhane undel diya, aur us din upvaas
kiya, aur vahan kahne lage, ki ham ne Yahowa ke viruddh paap kiya hai. Aur shamooyel ne
mispa mein Israeliyon ka nyaay kiya.

7 Jab palishtiyon ne suna ki Israeli mispa mein ikatthe hue hain, tab unke sardaron ne Israeliyon
par chadhai ki. Yah sunkar Israeli palishtiyon se bhaybheet hue.

8 Aur Israeliyon ne shamooyel se kaha, hamare liye hamare Parmeshwar Yahowa ki dohai dena na
chhod, jis se vah ham ko palishtiyon ke haath se bachaye.

9 Tab shamooyel ne ek doodhpiuva memna le sarvaang homabli karke Yahowa ko chadhaya; aur
shamooyel ne Israeliyon ke liye Yahowa ki dohai di, aur Yahowa ne uski sun li.

10 Aur jis samay shamooyel homabli ho chadha raha tha us samay palishti Israeliyon ke sang yuddh
karne ke liye nikat aa gaye, tab usi din Yahowa ne palishtiyon ke oopar badal ko bade kadak ke
saath garjakar unhein ghabra diya; aur ve Israeliyon se haar gaye.

11 Tab Israeli purooshon ne mispa se nikalkar palishtiyon ko khadeda, aur unhein betkar ke neeche
tak marte chale gaye.

12 Tab shamooyel ne ek patthar le kar mispa aur shen ke beech mein khada kiya, aur yah kahkar
uska naam ebenezer rakha, ki yahan tak Yahowa ne hamari sahayta ki hai.

13 Tab palishti dab gaye, aur Israeliyon ke desh mein phir na aaye, aur shamooyel ke jeevan bhar
Yahowa ka haath palishtiyon ke viruddh bana raha.



14 Aur ekron aur gat tak jitne nagar palishtiyon ne Israeliyon ke haath se chheen liye the, ve phir
Israeliyon ke vash mein aa gaye; aur unka desh bhi Israeliyon ne palishtiyon ke haath se
chhudaya. Aur Israeliyon aur emoriyon ke beech bhi sandhi ho gai.

15 Aur shamooyel jeevan bhar Israeliyon ka nyaay karta raha.

16 Vah prati varsh betel aur gilgaal aur mispa mein ghoom-ghoomkar un sab sthanon mein
Israeliyon ka nyaay karta tha.

17 Tab vah rama mein jahan uska ghar tha laut aaya, aur vahan bhi Israeliyon ka nyaay karta tha,
aur vahan usne Yahowa ke liye ek vedi banai.



1 Samuel 81 shamooyel 8

1 Jab shamooyel boodha huaa, tab usne apne putron ko Israeliyon par nyayi thahraya.

2 Uske jethe putra ka naam yoyel, aur doosre ka naam abiyyaah tha; ye bersheba mein nyaay karte
the.

3 Parantu uske putra uski raah par na chale, arthaat lalach mein aakar ghoos lete aur nyaay bigadte
the.

4 Tab sab Israeli vriddh log ikatthe ho kar rama mein shamooyel ke paas ja kar

5 Us se kahne lage, sun, tu to ab boodha ho gaya, aur tere putra teri raah par nahi chalte; ab ham
par nyaay karne ke liye sab jatiyon ki reeti ke anusaar hamare liye ek raja niyukt kar de.

6 Parantu jo baat unhonne kahi, ki ham par nyaay karne ke liye hamare oopar raja niyukt kar de,
yah baat shamooyel ko buri lagi. Aur shamooyel ne Yahowa se prarthana ki.

7 Aur Yahowa ne shamooyel se kaha, ve log jo kuchh tujh se kahein use maan le; kyonki unhonne
tujh ko nahi parantu mujhi ko nikamma jana hai, ki main unka raja na rahun.

8 Jaise jaise kaam ve us din se, jab se main unhein Misr se nikaal laya, aaj ke din tak karte aaye hain,
ki mujh ko tyagkar paraye, devtaon ki upasna karte aaye hain, vaise hi ve tujh se bhi karte hain.

9 Isliye ab tu unki baat maan; taubhi tu gambheerta se un ko bhali bhanti samjha de, aur un ko
batla bhi de ki jo raja un par rajya karega uska vyavhaar kis prakaar hoga.

10 Aur shamooyel ne un logon ko jo us se raja chahte the Yahowa ki sab batein kah sunai.

11 Aur usne kaha jo raja tum par rajya karega uski yah chaal hogi, arthaat vah tumhare putron ko le
kar apne rathon aur ghodon ke kaam par naukar rakhega, aur ve uske rathon ke aage aage
dauda karenge;

12 Phir vah un ko hajaar hajaar aur pachaas pachaas ke oopar pradhaan banayega, aur kitnon se vah
apne hal jutvayega, aur apne khet katvayega, aur apne liye yuddh ke hathiyaar aur rathon ke saaj
banvayega.

13 Phir vah tumhari betiyon ko le kar un se sugandhadravya aur rasoi aur rotiyan banvayega.

14 Phir vah tumhare kheton aur daakh aur jalpai ki bariyon mein se jo achchhi se achchhi honge
unhein le le kar apne karmachariyon ko dega.

15 Phir vah tumhare beej aur daakh ki bariyon ka dasvan ansh le le kar apne hakimon aur
karmachariyon ko dega.

16 Phir vah tumhare daas-dasiyon, aur tumhare achchhe se achchhe javanon ko, aur tumhare
gadhon ko bhi le kar apne kaam mein lagayega.

17 Vah tumhari bhed-bakriyon ka bhi dasvan ansh lega; nidaan tum log us ke daas ban jaoge.



18 Aur us din tum apne us chune hue raja ke karan dohai doge, parantu Yahowa us samay tumhari
na sunega.

19 Taubhi un logon ne shamooyel ki baat na suni; aur kahne lage, nahi! Ham nishchay apne liye
raja chahte hain,

20 Jis se ham bhi aur sab jatiyon ke samaan ho jayen, aur hamara raja hamara nyaay kare, aur
hamare aage aage chalkar hamari or se yuddh kiya kare.

21 Logon ki ye sab batein sunkar shamooyel ne Yahowa ke kanon tak pahunchaya.

22 Yahowa ne shamooyel se kaha, unki baat mankar unke liye raja thahra de. Tab shamooyel ne
Israeli manushyon se kaha, tum ab apne apne nagar ko chale jao.



1 Samuel 91 shamooyel 9

1 Binyameen ke gotra mein keesh naam ka ek puroosh tha, jo apneeh ke putra bakorat ka parpota,
aur saror ka pota, aur abeeyel ka putra tha; vah ek binyameeni puroosh ka putra aur bada
shaktishali soorma tha.

2 Uske shaool naam ek javaan putra tha, jo sundar tha, aur Israeliyon mein koi us se badhkar
sundar na tha; vah itna lamba tha ki doosre log uske kandhe hi tak aate the.

3 Jab shaool ke pita keesh ki gadhiyan kho gai, tab keesh ne apne putra shaool se kaha, ek sevak ko
apne saath le ja aur gadhiyon ko dhoondh la.

4 Tab vah epraim ke pahadi desh aur shaleesha desh hote hue gaya, parantu unhein na paya. Tab ve
shaleem naam desh bhi ho kar gaye, aur vahan bhi na paya. Phir binyameen ke desh mein gaye,
parantu gadhiyan na mili.

5 Jab ve sooph naam desh mein aaye, tab shaool ne apne saath ke sevak se kaha, aa, ham laut
chalein, aisa na ho ki mera pita gadhiyon ki chinta chhodkar hamari chinta karne lage.

6 Usne us se kaha, sun, is nagar mein Parmeshwar ka ek jan hai jiska bada aadarmaan hota hai; aur
jo kuchh vah kahta hai vah bina poora hue nahi rahta. Ab ham udhar chalein, sambhav hai vah
ham ko hamaar maarg bataye ki kidhar jayen.

7 Shaool ne apne sevak se kaha, sun, yadi ham us puroosh ke paas chalein to uske liye kya le
chalein? Dekh, hamari thailiyon mein ki roti chuk gai hai aur bhent ke yogya koi vastu hai hi
nahi, jo ham Parmeshwar ke us jan ko dein. Hamare paas kya hai?

8 Sevak ne phir shaool se kaha, ki mere paas to ek shekel chandi ki chauthai hai, vahi main
Parmeshwar ke jan ko doonga, ki vah ham ko bataye ki kidhar jayen.

9 Poorvakaal mein to Israel mein jab koi Parmeshwar se prashn karne jata tab aisa kahta tha, ki
chalo, ham darshi ke paas chalein; kyonki jo aaj kal nabi kahlata hai vah poorvakaal mein darshi
kahlata tha.

10 Tab shaool ne apne sevak se kaha, tu ne bhala kaha hai; ham chalein. So ve us nagar ko chale
jahan Parmeshwar ka jan tha.

11 Us nagar ki chadhai par chadhte samay unhein kai ek ladkiyan mili jo pani bharne ko nikli thi;
unhonne un se poochha, kya darshi yahan hai?

12 Unhonne uttar diya, ki hai; dekho, vah tumhare aage hai. Ab phurti karo; aaj oonche sthaan par
logon ka yagy hai, isliye vah aaj nagar mein aaya huaa hai.

13 Jyonhi tum nagar mein pahuncho tyonhi vah tum ko oonche sthaan par khana khane ko jane se
pahile milega; kyonki jab tak vah na pahunche tab tak log bhojan karenge, isliye ki yagy ke



vishay mein vahi dhanyavaad karta; tab uske peechhe hi nyotahri bhojan karte hain. Isliye tum
abhi chadh jao, isi samay vah tumhein milega.

14 Ve nagar mein chadh gaye aur jyonhi nagar ke bheetar pahunche tyonhi shamooyel oonche
sthaan par chadhne ki mansa se unke samhane aa raha tha.

15 Shaool ke aane se ek din pahile Yahowa ne shamooyel ko yah chita rakha tha,

16 Ki kal isi samay main tere paas binyameen ke desh se ek puroosh ko bhejoonga, usi ko tu meri
Israeli praja ke oopar pradhaan hone ke liye abhishek karna. Aur vah meri praja ko palishtiyon
ke haath se chhudayega; kyonki main ne apni praja par kripa drishti ki hai, isliye ki unki
chillahat mere paas panhuchi hai.

17 Phir jab shamooyel ko shaool dekh pada, tab Yahowa ne us se kaha, jis puroosh ki charcha main
ne tujh se ki thi vah yahi hai; meri praja par yahi adhikaar karega.

18 Tab shaool phatak mein shamooyel ke nikat ja kar kahne laga, mujhe bata ki darshi ka ghar
kahan hai?

19 Usne kaha, darshi to main hoon; mere aage aage oonche sthaan par chadh ja, kyonki aaj ke din
tum mere saath bhojan khaoge, aur bihaan ko jo kuchh tere man mein ho sab kuchh main tujhe
bata kar vida karoonga.

20 Aur teri gadhiyan jo teen din hue kho gai thi unki kuchh bhi chinta na kar, kyonki ve mil gai. Aur
Israel mein jo kuchh manbhau hai vah kis ka hai? Kya vah tera aur tere pita ke sare gharane ka
nahi hai?

21 Shaool ne uttar dekar kaha, kya main binyameeni, arthaat sab Israeli gotron mein se chhote
gotra ka nahi hoon? Aur kya mera kul binyameeni ke gotra ke sare kulon mein se chhota nahi
hai? Isliye tu mujh se aisi batein kyon kahta hai?

22 Tab shamooyel ne shaool aur uske sevak ko kothri mein pahunchakar nyotahari, jo lagbhag tees
jan the, unke saath mukhya sthaan par baitha diya.

23 Phir shamooyel ne rasoithe se kaha, jo tukda main ne tujhe dekar, apne paas rakh chhodne ko
kaha tha, use le aa.

24 To rasoiye ne jaangh ko maans samet utha kar shaool ke aage dhar diya; tab shamooyel ne kaha,
jo rakha gaya tha use dekh, aur apne samhane dharke kha; kyonki vah tere liye isi niyat samay
tak, jiski charcha karke main ne logon ko nyota diya, rakha huaa hai. Aur shaool ne us din
shamooyel ke saath bhojan kiya.

25 Tab ve oonche sthaan se utarkar nagar mein aaye, aur usne ghar ki chhat par shaool se batein ki.

26 Bihaan ko ve tadke uthe, aur pah phatte phatte shamooyel ne shaool ko chhat par bulakar kaha,
uth, main tum ko vida karoonga. Tab shaool utha, aur vah aur shamooyel donon bahar nikal
gaye.



27 Aur nagar ke sire ki utrai par chalte chalte shamooyel ne shaool se kaha, apne sevak ko ham se
aage badhne ki aagya de, (vah aage badh gaya,) parantu tu abhi khada rah ki main tujhe
Parmeshwar ka vachan sunaun.



1 Samuel 101 shamooyel 10

1 Tab shamooyel ne ek kuppi tel le kar uske sir par undela, aur use choomkar kaha, kya iska karan
yah nahi ki Yahowa ne apne nij bhaag ke oopar pradhaan hone ko tera abhishek kiya hai?

2 Aaj jab tu mere paas se chala jayega, tab rahel ki kabra ke paas jo binyameen ke desh ke sivane par
selsah mein hai do jan tujhe milenge, aur kahenge, ki jin gadihiyon ko tu dhoondhne gaya tha
ve mili hain; aur sun, tera pita gadhiyon ki chinta chhodkar tumhare karan kudhta huaa kahta
hai, ki main apne putra ke liye kya karun?

3 Phir vahan se aage badhkar jab tu tabor ke banjvriksh ke paas pahunchega, tab vahan teen jan
Parmeshwar ke paas betel ko jate hue tujhe milenge, jin mein se ek to bakri ke teen bachche, aur
doosra teen roti, aur teesra ek kuppi dakhamdhu liye hue hoga.

4 Aur ve tera kushal poochhenge, aur tujhe do roti denge, aur tu unhein unke haath se le lena.

5 Tab tu Parmeshwar ke pahaad par pahunchega jahan palishtiyon ki chauki hai; aur jab tu vahan
nagar mein pravesh kare, tab nabiyon ka ek dal oonche sthaan se utarta huaa tujhe milega; aur
unke aage sitaar, daph, bansuli, aur veena honge; aur ve naboovat karte honge.

6 Tab Yahowa ka aatma tujh par bal se utrega, aur tu unke saath ho kar naboovat karne lagega, aur
tu parivartit ho kar aur hi manushya ho jayega.

7 Aur jab ye chinh tujhe dekh padenge, tab jo kaam karne ka avsar tujhe mile us mein lag jana;
kyonki Parmeshwar tere sang rahega.

8 Aur tu mujh se pahile gilgaal ko jana; aur main homabli aur melabli chadhane ke liye tere paas
aaoonga. Tu saat din tak meri baat johte rahna, tab main tere paas pahunchkar tujhe bataoonga
ki tujh ko kya kya karna hai.

9 Jyonhi usne shamooyel ke paas se jane ko peeth pheri tyonhi Parmeshwar ne uske man ko
parivartan kiya; aur ve sab chinh usi din pragat hue.

10 Jab ve udhar us pahaad ke paas aaye, tab nabiyon ka ek dal usko mila; aur Parmeshwar ka aatma
us par bal se utra, aur vah uske beech mein naboovat karne laga.

11 Jab un sabhon ne jo use pahile se jante the yah dekha ki vah nabiyon ke beech mein naboovat kar
raha hai, tab aapas mein kahne lage, ki keesh ke putra ko yah kya huaa? Kya shaool bhi nabiyon
mein ka hai?

12 Vahan ke ek manushya ne uttar diya, bhala, unka baap kaun hai? Is par yah kahavat chalne lagi,
ki kya shaool bhi nabiyon mein ka hai?

13 Jab vah naboovat kar chuka, tab oonche sthaan par chadh gaya.

14 Tab shaool ke chacha ne us se aur uske sevak se poochha, ki tum kahan gaye the? Usne kaha,
ham to gadhiyon ko dhoondhne gaye the; aur jab ham ne dekha ki ve kahi nahi milti, tab



shamooyel ke paas gaye.

15 Shaool ke chacha ne kaha, mujhe batla de ki shamooyel ne tum se kya kaha.

16 Shaool ne apne chacha se kaha, ki usne hamein nishchay karke bataya ki gadhiyan mil gai.
Parantu jo baat shamooyel ne rajya ke vishay mein kahi thi vah usne usko na batai.

17 Tab shamooyel ne praja ke logon ko mispa mein Yahowa ke paas bulvaya;

18 Tab usne Israeliyon se kaha, Israel ka Parmeshwar Yahowa yon kahta hai, ki main to Israel ko
Misr desh se nikaal laya, aur tum ko misriyon ke haath se, aur na sab rajyon ke haath se jo tum
par andher karte the chhudaya hai.

19 Parantu tum ne aaj apne Parmeshwar ko jo sab vipattiyon aur kashton se tumhara chhudane vala
hai tuchchh jana; aur us se kaha hai, ki ham par raja niyukt kar de. Isliye ab tum gotra gotra aur
hajaar hajaar karke Yahowa ke samhane khade ho jao.

20 Tab shamooyel sare Israeli gotriyon ko sameep laya, aur chitthi binyameen ke naam par nikli.

21 Tab vah binyameen ke gotra ke kul kul karke sameep laya, aur chitthi matri ke kul ke naam par
nikli; phir chitthi keesh ke putra shaool ke naam par nikli. Aur jab vah dhoondha gaya, tab na
mila.

22 Tab unhonne phir Yahowa se poochha, kya yahan koi aur aanevala hai? Yahowa ne kaha, han,
suno, vah samaan ke beech mein chhipa huaa hai.

23 Tab ve daudkar use vahan se laye; aur vah logon ke beech mein khada huaa, aur vah kandhe se
sir tak sab logon se lamba tha.

24 Shamooyel ne sab logon se kaha, kya tum ne Yahowa ke chune hue ko dekha hai ki sare logon
mein koi uske barabar nahi? Tab sak log lalkaar ke bol uthe, raja chiranjeev rahe.

25 Tab shamooyel ne logon se rajneeti ka varnan kiya, aur use pustak mein likhkar Yahowa ke aage
rakh diya. Aur shamooyel ne sab logon ko apne apne ghar jaan ko vida kiya.

26 Aur shaool giba ko apne ghar chala gaya, aur uske saath ek dal bhi gaya jinke man ko
Parmeshwar ne ubhara tha.

27 Parantu kai luchche logon ne kaha, yah jan hamara kya uddhaar karega? Aur unhonne usko
tuchchh jana, aur uske paas bhent na laye. Taubhi vah suni ansuni karke chup raha.



1 Samuel 111 shamooyel 11

1 Tab ammoni nahaash ne chadhai karke gilaad ke yabesh ke viruddh chhavni dali; aur yabesh ke
sab purooshon ne nahaash se kaha, ham se vacha baandh, aur ham teri aadheenta maan lenge.

2 Ammoni nahaash ne un se kaha, main tum se vacha is shart par bandhoonga, ki main tum
sabhon ki dahini aankhein phodkar ise sare Israel ki namadhrai ka karan kar dun.

3 Yabesh ke vriddh logon ne us se kaha, hamein saat din ka avkaash de tab tak ham Israel ke sare
desh mein doot bhejenge. Aur yadi ham ko koi bachane vala na milega, to ham tere hi paas nikal
aayenge.

4 Dooton ne shaool vale giba mein aakar logon ko yah sandesh sunaya, aur sab log chilla chillakar
rone lage.

5 Aur shaool bailon ke peechhe peechhe maidaan se chala aata tha; aur shaool ne poochha, logon
ko kya huaa ki ve rote hain? Unhonne yabesh ke logon ka sandesh use sunaya.

6 Yah sandesh sunte hi shaool par Parmeshwar ka aatma bal se utra, aur uska kop bahut bhadak
utha.

7 Aur usne ek jodi bail le kar uske tukde tukde kate, aur yah kahkar dooton ke haath se Israel ke
sare desh mein kahla bheja, ki jo koi aakar shaool aur shamooyel ke peechhe na ho lega uske
bailon se aisa hi kiya jayega. Tab Yahowa ka bhay logon mein aisa samaya ki ve ek man ho kar
nikal aaye.

8 Tab usne unhein bejek mein gin liya, aur Israeliyon ke teen laakh, aur Yahudiyon ke tees hajaar
thahre.

9 Aur unhonne un dooton se jo aaye the kaha, tum gilaad mein ke yabesh ke logon se yon kaho, ki
kal dhoop tej hone ki ghadi tak tum chhutkara paoge. Tab dooton ne ja kar yabesh ke logon ko
sandesh diya, aur ve aanandit hue.

10 Tab yabesh ke logon ne kaha, kal ham tumhare paas nikal aayenge, aur jo kuchh tum ko achchha
lage vahi ham se karna.

11 Doosre din shaool ne logon ke teen dal kiye; aur unhonne raat ke pichhle pahar mein chhavni ke
beech mein aakar ammoniyon ko mara; aur ghaam ke kade hone ke samay tak aise marte rahe
ki jo bach nikle vah yahan tak titar bitar hue ki do jan bhi ek sang kahi na rahe.

12 Tab log shamooyel se kahne lage, jin manushyon ne kaha tha, ki kya shaool ham par rajya
karega? Un ko lao ki ham unhein maar dalein.

13 Shaool ne kaha, aaj ke din koi maar dala na jayega; kyonki aaj Yahowa ne Israeliyon ko chhutkara
diya hai.



14 Tab shamooyel ne Israeliyon se kaha, aao, ham gilgaal ko chalein, aur vahan rajya ko naye sire se
sthapit karein.

15 Tab sab log gilgaal ko chale, aur vahan unhonne gilgaal mein Yahowa ke samhane shaool ko raja
banaya; aur vahi unhonne Yahowa ko melabli chadhaye; aur vahi shaool aur sab Israeli logon ne
atyant aanand manaya.



1 Samuel 121 shamooyel 12

1 Tab shamooyel ne sare Israeliyon se kaha, suno, jo kuchh tum ne mujh se kaha tha use mankar
main ne ek raja tumhare oopar thahraya hai.

2 Aur ab dekho, vah raja tumhare aage aage chalta hai; aur ab main boodha hoon, aur mere baal
ujle ho gaye hain, aur mere putra tumhare paas hain; aur main ladakpan se le kar aaj tak
tumhare samhane kaam karta raha hoon.

3 Main upasthit hoon; isliye tum Yahowa ke samhane, aur uske abhishikt ke samne mujh par sakshi
do, ki main ne kis ka bail le liya? Va kis ka gadha le liya? Va kis par andher kiya? Va kis ko peesa?
Va kis ke haath se apni aankhein band karne ke liye ghoos liya? Batao, aur main vah tum ko pher
doonga?

4 Ve bole, tu ne na to ham par andher kiya, na hamein peesa, aur na kisi ke haath se kuchh liya hai.

5 Usne un se kaha, aaj ke din Yahowa tumhara sakshi, aur uska abhishikt is baat ka sakshi hai, ki
mere yahan kuchh nahi nikla. Ve bole, han, vah sakshi hai.

6 Phir shamooyel logon se kahne laga, jo Musa aur haroon ko thahrakar tumhare poorvajon ko
Misr desh se nikaal laya vah Yahowa hi hai.

7 Isliye ab tum khade raho, aur main Yahowa ke samhane uske sab dharm ke kamon ke vishay
mein, jinhein usne tumhare saath aur tumhare poorvajon ke saath kiya hai, tumhare saath
vichaar karoonga.

8 Yakub Misr mein gaya, aur tumhare poorvajon ne Yahowa ki dohai di; tab Yahowa ne Musa aur
haroon ko bheja, aur unhonne tumhare poorvajon ko Misr se nikala, aur is sthaan mein basaya.

9 Phir jab ve apne Parmeshwar Yahowa ko bhool gaye, tab usne unhein hasor ke senapti seesra, aur
palishtiyon aur moaab ke raja ke aadheen kar diya; aur ve un se lade.

10 Tab unhonne Yahowa ki dohai dekar kaha, ham ne Yahowa ko tyagkar aur baal devtaon aur
ashtoret deviyon ki upasna karke maha paap kiya hai; parantu ab tu ham ko hamare shatruon ke
haath se chhuda to ham teri upasna karenge.

11 Isliye Yahowa ne yaroobbaal, badaan, yiptah, aur shamooyel ko bhej kar tum ko tumhare charon
or ke shatruon ke haath se chhudaya; aur tum nidar rahne lage.

12 Aur jab tum ne dekha ki ammoniyon ka raja nahaash ham par chadhai karta hai, tab yadyapi
tumhara Parmeshwar Yahowa tumhara raja tha taubhi tum ne mujh se kaha, nahi, ham par ek
raja rajya karega.

13 Ab us raja ko dekho jise tum ne chun liya, aur jiske liye tum ne prarthana ki thi; dekho, Yahowa
ne ek raja tumhare oopar niyukt kar diya hai.



14 Yadi tum Yahowa ka bhay mante, uski upasna karte, aur uski baat sunte raho, aur Yahowa ki
aagya ko talkar us se balva na karo, aur tum aur vah jo tum par raja huaa hai donon apne
Parmeshwar Yahowa ke peechhe peechhe chalne vale bane raho, tab to bhala hoga;

15 Parantu yadi tum Yahowa ki baat na mano, aur Yahowa ki aagya ko talkar us se balva karo, to
Yahowa ka haath jaise tumhare purkhaon ke viruddh huaa vaise hi tumhare bhi viruddh uthega.

16 Isliye ab tum khade raho, aur is bade kaam ko dekho jise Yahowa tumhare aankhon ke samhane
karne par hai.

17 Aaj kya gehun ki katni nahi ho rahi? Main Yahowa ko pukaroonga, aur vah megh garjayega aur
menh barsayega; tab tum jaan loge, aur dekh bhi loge, ki tum ne raja mangkar Yahowa ki drishti
mein bahut badi burai ki hai.

18 Tab shamooyel ne Yahowa ka pukara, aur Yahowa ne usi din megh garjaya aur menh barsaya; aur
sab log Yahowa se aur shamooyel se atyant dar gaye.

19 Aur sab logon ne shamooyel se kaha, apne dason ke nimitt apne Parmeshwar Yahowa se
prarthana kar, ki ham mar na jayen; kyonki ham ne apne sare papon se badhkar yah burai ki hai
ki raja manga hai.

20 Shamooyel ne logon se kaha, daro mat; tum ne yah sab burai to ki hai, parantu ab Yahowa ke
peechhe chalne se phir mat mudna; parantu apne sampoorn man se us ki upasna karna;

21 Aur mat mudna; nahi to aisi vyarth vastuon ke peechhe chalne lagoge jin se na kuchh laabh
pahunchega, aur na kuchh chhutkara ho sakta hai, kyonki ve sab vyarth hi hain.

22 Yahowa to apne bade naam ke karan apni praja ko na tajega, kyonki Yahowa ne tumhein apni hi
ichchha se apni praja banaya hai.

23 Phir yah mujh se door ho ki main tumhare liye prarthana karna chhodkar Yahowa ke viruddh
papi thahrun; main to tumhein achchha aur seedha maarg dikhata rahoonga.

24 Keval itna ho ki tum log Yahowa ka bhay mano, aur sachchai se apne sampoorn maan ke saath
uski upasna karo; kyonki yah to socho ki usne tumhare liye kaise bade bade kaam kiye hain.

25 Parantu yadi tum burai karte hi rahoge, to tum aur tumhara raja donon ke donon mit jaoge.



1 Samuel 131 shamooyel 13

1 Shaool tees varsh ka ho kar rajya karne laga, aur usne Israeliyon par do varsh tak rajya kiya.

2 Phir shaool ne Israeliyon mein se teen hajaar purooshon ko apne liye chun liya; aur un mein se do
hajaar shaool ke saath mikmaash mein aur betel ke pahaad par rahe, aur ek hajaar yonataan ke
saath binyameen ke giba mein rahe; aur doosre sab logon ko usne apne apne dere mein jane ko
vida kiya.

3 Tab yonataan ne palishtiyon ki us chauki ko jo giba mein thi maar liya; aur iska samachaar
palishtiyon ke kanon mein pada. Tab shaool ne sare desh mein narsinga phunkvakar yah kahla
bheja, ki ibri log sunein.

4 Aur sab Israeliyon ne yah samachaar suna ki shaool ne palishtiyon ki chauki ko mara hai, aur yah
bhi ki palishti Israel se ghrina karne lage hain. Tab log shaool ke peechhe chalkar gilgaal mein
ikatthe ho gaye.

5 Aur palishti Israel se yuddh karne ke liye ikatthe ho gaye, arthaat tees hajaar rath, aur chha:
hajaar savaar, aur samudra ke teer ki balu ke kinkon ke samaan bahut se log ikatthe hue; aur
betaven ke poorva ki or ja kar mikmaash mein chhavni dali.

6 Jab Israeli purooshon ne dekha ki ham saketi mein pade hain (aur sachmuch log sankat mein
pade the), tab ve log guphaon, jhadiyon, chattanon, gadhiyon, aur gadhhon mein ja chhipe.

7 Aur kitne ibri yardan paar ho kar gaad aur gilaad ke deshon mein chale gaye; parantu shaool
gilgaal hi mein raha, aur sab log tharathrate hue uske peechhe ho liye.

8 Vah shamooyel ke thahraye hue samay, arthaat saat din tak baat johta raha; parantu shamooyel
gilgaal mein na aaya, aur log uske paas se idhar udhar hone lage.

9 Tab shaool ne kaha, homabli aur melabli mere paas lao. Tab usne homabli ko chadhaya.

10 Jyonhi vah homabli ko chadha chuka, to kya dekhta hai ki shamooyel aa pahuncha; aur shaool us
se milne aur namaskaar karne ko nikla.

11 Shamooyel ne poochha, tu ne kya kiya? Shaool ne kaha, jab main ne dekha ki log mere paas se
idhar udhar ho chale hain, aur tu thahraye hue dinon ke bheetar nahi aaya, aur palishti
mikpaash mein ikatthe hue hain,

12 Tab main ne socha ki palishti gilgaal mein mujh par abhi aa padenge, aur main ne Yahowa se
binti bhi nahi ki hai; so main ne apni ichchha na rahte bhi homabli chadhaya.

13 Shamooyel ne shaool se kaha, tu ne moorkhata ka kaam kiya hai; tu ne apne Parmeshwar
Yahowa ki aagya ko nahi mana; nahi to Yahowa tera rajya Israeliyon ke oopar sada sthir rakhta.

14 Parantu ab tera rajya bana na rahega; Yahowa ne apne liye ek aise puroosh ko dhoondh liya hai jo
uske man ke anusaar hai; aur Yahowa ne usi ko apni praja par pradhaan hone ko thahraya hai,



kyonki tu ne Yahowa ki aagya ko nahi mana.

15 Tab shamooyel chal nikla, aur gilgaal se binyameen ke giba ko gaya. Aur shaool ne apne saath ke
logon ko ginkar koi chha: sau paye.

16 Aur shaool aur uska putra yonataan aur jo log unke saath the ve binyameen ke giba mein rahe;
aur palishti mikmaash mein dere dale pade rahe.

17 Aur palishtiyon ki chhavni se naash karne vale teen dal bandhakar nikal; ek dal ne shooaal naam
desh ki or phir ke opra ka maarg liya,

18 Ek aur dal ne mudkar bethoron ka maarg liya, aur ek aur dal ne mudkar us desh ka maarg liya jo
saboim naam tarai ki or jangal ki taraph hai.

19 Aur Israel ke poore desh mein lohaar kahi nahi milta tha, kyonki palishtiyon ne kaha tha, ki ibri
talvaar va bhala banane na panye;

20 Isliye sab Israeli apne apne hal ki phali, aur bhale, aur kulhadi, aur hansuaa tej karne ke liye
palishtiyon ke paas jate the;

21 Parantu unke hansuon, phalon, kheti ke trishoolon, aur kulhadiyon ki dharein, aur painon ki
nokein theek karne ke liye ve reti rakhte the.

22 So yuddh ke din shaool aur yonataan ke sathiyon mein se kisi ke paas na to talvaar thi aur na
bhala, ve keval shaool aur uske putra yonataan ke paas rahe.

23 Aur palishtiyon ki chauki ke sipahi nikalkar mikmaash ki ghati ko gaye.



1 Samuel 141 shamooyel 14

1 Ek din shaool ke putra yonataan ne apne pita se bina kuchh kahe apne hathiyaar dhone vale
javaan se kaha, aa, ham udhar palishtiyon ki chauki ke paas chalein.

2 Shaool to giba ke sire par migron mein ke anaar ke ped ke tale tika huaa tha, aur uske sang ke log
koi chha: sau the;

3 Aur eli jo sheelo mein Yahowa ka yajak tha, uske putra peenhaas ka pota, aur ikabod ke bhai,
aheetoob ka putra ahiyyaah bhi epod pahine hue sang tha. Parantu un logon ko maloom na tha
ki yonataan chala gaya hai.

4 Un ghatiyon ke beech mein, jin se ho kar yonataan palishtiyon ki chauki ko jana chahta tha,
donon alangon par ek ek nokeeli chattaan thi; ek chattaan ka naam to boses, aur doosri ka
naam sene tha.

5 Ek chattaan to uttar ki or mikmaash ke samhane, aur doosri dakkhin ki or geba ke samhane
khadi hai.

6 Tab yonataan ne apne hathiyaar dhone vale javaan se kaha, aa, ham un khatnarhit logon ki
chauki ke paas jayen; kya jane Yahowa hamari sahayta kare; kyonki Yahowa ko kuchh rok nahi,
ki chahe to bahut logon ke dwara chahe thode logon ke dwara chhutkara de.

7 Uske hathiyaar dhone vale ne us se kaha, jo kuchh tere man mein ho vahi kar; udhar chal, main
teri ichchha ke anusaar tere sang rahoonga.

8 Yonataan ne kaha, sun, ham un manushyon ke paas ja kar apne ko unhein dikhayen.

9 Yadi ve ham se yon kahein, hamare aane tak thahre raho, tab to ham usi sthaan par khade rahein,
aur unke paas na chadhein.

10 Parantu yadi ve yah kahein, ki hamare paas chadh aao, to ham yah jankar chadhein, ki Yahowa
unhein hamare saath kar dega. Hamare liye yahi chinh ho.

11 Tab un donon ne apne ko palishtiyon ki chauki par pragat kiya, tab palishti kahne lage, dekho,
ibri log un bilon mein se jahan ve chhip rahe the nikle aate hain.

12 Phir chauki ke logon ne yonataan aur uske hathiyaar dhone vale se pukaar ke kaha, hamare paas
chadh aao, tab ham tum ko kuchh sikhayenge. Tab yonataan ne apne hathiyaar dhone vale se
kaha mere peechhe peechhe chadh aa; kyonki Yahowa unhein Israeliyon ke haath mein kar
dega.

13 Aur yonataan apne hathon aur pavon ke bal chadh gaya, aur uska hathiyaar dhone vala bhi uske
peechhe peechhe chadh gaya. Aur palishti yonataan ke samhane girte gaye, aur uska hathiyaar
dhone vala uske peechhe peechhe unhein marta gaya.



14 Yah pahila sanhaar jo yonataan aur uske hathiyaar dhone vale se huaa, us mein aadhe beeghe
bhoomi mein bees ek puroosh mare gaye.

15 Aur chhavni mein, aur maidaan par, aur un sab logon mein tharathrahat hui; aur chauki vale aur
naash karne vale bhi tharathrane lage; aur bhuindol bhi huaa; aur atyant badi tharathrahat hui.

16 Aur binyameen ke giba mein shaool ke pahrooon ne drishti karke dekha ki vah bheed ghatti jati
hai, aur ve log idhar udhar chale jate hain.

17 Tab shaool ne apne saath ke logon se kaha, apni ginti karke dekho ki hamare paas se kaun chala
gaya hai. Unhonne ginkar dekha, ki yonataan aur uska hathiyaar dhone vala yahan nahi hai.

18 Tab shaool ne ahiyyaah se kaha, Parmeshwar ka sandook idhar la. Us samay to Parmeshwar ka
sandook Israeliyon ke saath tha.

19 Shaool yajak se batein kar raha tha, ki palishtiyon ki chhavni mein hullad adhik hota gaya; tab
shaool ne yajak se kaha, apna haath kheench.

20 Tab shaool aur uske sang ke sab log ikatthe ho kar ladai mein gaye; vahan unhonne kya dekha, ki
ek ek puroosh ki talvaar apne apne sathi par chal rahi hai, aur bahut kolahal mach raha hai.

21 Aur jo ibri pahile ki nai palishtiyon ki or ke the, aur unke saath charon or se chhavni mein gaye
the, ve bhi shaool aur yonataan ke sang ke Israeliyon mein mil gaye.

22 Aur jitne Israeli puroosh epraim ke pahadi desh mein chhip gaye the, ve bhi yah sunkar ki
palishti bhage jate hain, ladai mein aa unka peechha karne mein lag gaye.

23 Tab Yahowa ne us din Israeliyon ko chhutkara diya; aur ladne vale betaven ki parli or tak chale
gaye.

24 Parantu Israeli puroosh us din tang hue, kyonki shaool ne un logon ko shapath dharakar kaha,
shapit ho vah, jo saanjh se pahile kuchh khaye; isi reeti main apne shatruon se palta le
sakoonga. Tab un logon mein se kisi ne kuchh bhi bhojan na kiya.

25 Aur sab log kisi van mein pahunche, jahan bhoomi par madhu pada huaa tha.

26 Jab log van mein aaye tab kya dekha, ki madhu tapak raha hai, taubhi shapath ke dar ke mare koi
apna haath apne munh tak na le gaya.

27 Parantu yonataan ne apne pita ko logon ko shapath dharate na suna tha, isliye usne apne haath
ki chhadi ki nok badhakar madhu ke chhatte mein dubaya, aur apna haath apne munh tak
lagaya; tab uski aankhon mein jyoti aai.

28 Tab logon mein se ek manushya ne kaha, tere pita ne logon ko dridhta se shapath dhara ke kaha,
shapit ho vah, jo aaj kuchh khaye. Aur log thake mande the.

29 Yonataan ne kaha, mere pita ne logon ko kasht diya hai; dekho, main ne is madhu ko thoda sa
chakha, aur mujhe aankhon se kaisa soojhne laga.



30 Yadi aaj log apne shatruon ki loot se jise unhonne paya manmana khate, to kitna achchha hota;
abhi to bahut palishti mare nahi gaye.

31 Us din ve mikmaash se le kar ayyalon tak palishtiyon ko marte gaye; aur log bahut hi thak gaye.

32 So ve loot par toote, aur bhed-bakri, aur gaay-bail, aur bachhde le kar bhoomi par maar ke unka
maans lohu samet khane lage.

33 Jab iska samachaar shaool ko mila, ki log lohu samet maans khakar Yahowa ke viruddh paap
karte hain. Tab usne un se kaha; tum ne to vishwasghaat kiya hai; abhi ek bada patthar mere
paas ludhka do.

34 Phir shaool ne kaha, logon ke beech mein idhar udhar phirke un se kaho, ki apna apna bail aur
bhed shaool ke paas le jao, aur vahi bali karke khao; aur lohu samet khakar Yahowa ke viruddh
paap na karo. Tab sab logon ne usi raat apna apna bail le ja kar vahi bali kiya.

35 Tab shaool ne Yahowa ke liye ek vedi banvai; vah to pahili vedi hai jo usne Yahowa ke liye banvai.

36 Phir shaool ne kaha, ham isi raat ko palishtiyon ka peechha karke unhein bhor tak lootte rahein;
aur un mein se ek manushya ko bhi jeevit na chhodein. Unhonne kaha, jo kuchh tujhe achchha
lage vahi kar. Parantu yajak ne kaha, ham idhar Parmeshwar ke sameep aayen.

37 Tab shaool ne Parmeshwar se puchhvaya, ki kya main palishtiyon ka peechha karun? Kya tu
unhein Israel ke haath mein kar dega? Parantu use us din kuchh uttar na mila.

38 Tab shaool ne kaha, he praja ke mukhya logon, idhar aakar boojho; aur dekho ki aaj paap kis
prakaar se huaa hai.

39 Kyonki Israel ke chhudane vale Yahowa ke jeevan ki shapath, yadi vah paap mere putra yonataan
se huaa ho, taubhi nishchay vah maar dala jayega. Parantu logon mein se kisi ne use uttar na
diya.

40 Tab usne sare Israeliyon se kaha, tum ek or ho, aur main aur mera putra yonataan doosri aur
honge. Logon ne shaool se kaha, jo kuchh tujhe achchha lage vahi kar.

41 Tab shaool ne Yahowa se kaha, he Israel ke Parmeshwar, satya baat bata. Tab chitthi yonataan
aur shaool ke naam par nikli, aur praja bach gai.

42 Phir shaool ne kaha, mere aur mere putra yonataan ke naam par chitthi dalo. Tab chitthi
yonataan ke naam par nikli.

43 Tab shaool ne yonataan se kaha, mujhe bata, ki tu ne kya kiya hai. Yonataan ne bataya, aur us se
kaha, main ne apne haath ki chhadi ki nok se thoda sa madhu chakh to liya hai; aur dekh,
mujhe marna hai.

44 Shaool ne kaha, Parmeshwar aisa hi kare, varan is se bhi adhik kare; he yonataan, tu nishchay
mara jayega.



45 Parantu logon ne shaool se kaha, kya yonataan mara jaye, jisne Israeliyon ka aisa bada chhutkara
kiya hai? Aisa na hoga! Yahowa ke jeevan ki shapath, uske sir ka ek baal bhi bhoomi par girne na
payega; kyonki aaj ke din usne Parmeshwar ke saath ho kar kaam kiya hai. Tab praja ke logon ne
yonataan ko bacha liya, aur vah mara na gaya.

46 Tab shaool palishtiyon ka peechha chhodkar laut gaya; aur palishti bhi apne sthaan ko chale
gaye.

47 Jab shaool Israeliyon ke rajya mein sthir ho gaya, tab vah moaabi, ammoni, edomi, aur palishti,
apne charon or ke sab shatruon se, aur soba ke rajaon se lada; aur jahan jahan vah jata vahan jay
pata tha.

48 Phir usne veerta karke amalekiyon ko jeeta, aur Israeliyon ko lootne valon ke haath se chhudaya.

49 Shaool ke putra yonataan, yishbi, aur malkeesh the; aur uski do betiyon ke naam ye the, badi ka
naam to merab aur chhoti ka naam meekal tha.

50 Aur shaool ki stri ka naam aheenoam tha jo aheemaas ki beti thi. Aur uske pradhaan senapti ka
naam abner tha jo shaool ke chacha ner ka putra tha.

51 Aur shaool ka pita keesh tha, aur abner ka pita ner abeeyel ka putra tha.

52 Aur shaool jeevan bhar palishtiyon se sangraam karta raha; jab jab shaool ko koi veer va achchha
yoddha dikhai pada tab tab usne use apne paas rakh liya.



1 Samuel 151 shamooyel 15

1 Shamooyel ne shaool se kaha, Yahowa ne apni praja Israel par rajya karne ke liye tera abhishek
karne ko mujhe bheja tha; isliye ab Yahowa ki batein sun le.

2 Senaon ka Yahowa yon kahta hai, ki mujhe chet aata hai ki amalekiyon ne Israeliyon se kya kiya;
aur jab Israeli Misr se aa rahe the, tab unhonne maarg mein unka samhana kiya.

3 Isliye ab tu ja kar amalekiyon ko maar, aur jo kuchh unka hai use bina komalta kiye satyanaash
kar; kya puroosh, kya stri, kya bachcha, kya doodhpiuva, kya gaay-bail, kya bhed-bakri, kya
oont, kya gadha, sab ko maar daal.

4 Tab shaool ne logon ko bulakar ikattha kiya, aur unhein talaim mein gina, aur ve do laakh pyade,
aur das hajaar Yahudi puroosh bhi the.

5 Tab shaool ne amalek nagar ke paas ja kar ek nale mein ghatkon ko bithaya.

6 Aur shaool ne keniyon se kaha, ki vahan se hato, amalekiyon ke madhya mein se nikal jao kahi
aisa na ho ki main unke saath tumhara bhi ant kar dalun; kyonki tum ne sab Israeliyon par unke
Misr se aate samay preeti dikhai thi. Aur keni amalekiyon ke madhya mein se nikal gaye.

7 Tab shaool ne haveela se le kar shoor tak jo Misr ke samhane hai amalekiyon ko mara.

8 Aur unke raja agaag ko jeevit pakda, aur uski sab praja ko talvaar se satyanaash kar dala.

9 Parantu agaag par, aur achchhi se achchhi bhed-bakriyon, gaay-bailon, mote pashuon, aur
memnon, aur jo kuchh achchha tha, un par shaool aur uski praja ne komalta ki, aur unhein
satyanaash karna na chaha; parantu jo kuchh tuchchh aur nikamma tha usko unhonne
satyanaash kiya.

10 Tab Yahowa ka yah vachan shamooyel ke paas pahuncha,

11 Ki main shaool ko raja bana ke pachhtata hoon; kyonki usne mere peechhe chalna chhod diya,
aur meri aagyaon ka palan nahi kiya. Tab shamooyel ka krodh bhadka; aur vah raat bhar
Yahowa ki dohai deta raha.

12 Bihaan ko jab shamooyel shaool se bhent karne ke liye savere utha; tab shamooyel ko yah bataya
gaya, ki shaool karmmel ko aaya tha, aur apne liye ek nishani khadi ki, aur ghoomkar gilgaal ko
chala gaya hai.

13 Tab shamooyel shaool ke paas gaya, aur shaool ne us se kaha, tujhe Yahowa ki or se aasheesh
mile; main ne Yahowa ki aagya poori ki hai.

14 Shamooyel ne kaha, phir bhed-bakriyon ka yah mimiyana, aur gay-bailon ka yah bambana jo
mujhe sunai deta hai, yah kyon ho raha hai?



15 Shaool ne kaha, ve to amalekiyon ke yahan se aaye hain; arthaat praja ke logon ne achchhi se
achchhi bhed-bakriyon aur gaay-bailon ko tere Parmeshwar Yahowa ke liye bali karne ko chhod
diya hai; aur baki sab ko to ham ne satyanaash kar diya hai.

16 Tab shamooyel ne shaool se kaha, thahar ja! Aur jo baat Yahowa ne aaj raat ko mujh se kahi hai
vah main tujh ko batata hoon. Usne kaha, kah de.

17 Shamooyel ne kaha, jab tu apni drishti mein chhota tha, tab kya tu Israeli gotriyon ka pradhaan
na ho gaya, aur kya Yahowa ne Israel par rajya karne ko tera abhishek nahi kiya?

18 Aur Yahowa ne tujhe yatra karne ki aagya di, aur kaha, ja kar un papi amalekiyon ko satyanaash
kar, aur jab tak ve mit na jayen, tab tak un se ladta rah.

19 Phir tu ne kis liye Yahowa ki vah baat talkar loot par toot ke vah kaam kiya jo Yahowa ki drishti
mein bura hai?

20 Shaool ne shamooyel se kaha, nisandeh main ne Yahowa ki baat mankar jidhar Yahowa ne
mujhe bheja udhar chala, aur amalekiyon ko satyanaash kiya hai.

21 Parantu praja ke log loot mein se bhed-bakriyon, aur gaay-bailon, arthaat satyanaash hone ki
uttam uttam vastuon ko gilgaal mein tere Parmeshwar Yahowa ke liye bali chadhane ko le aaye
hain.

22 Shamooyel ne kaha, kya Yahowa homabliyon, aur melabliyon se utna prasann hota hai, jitna ki
apni baat ke mane jane se prasann hota hai? Sun manna to bali chadhane aur kaan lagana
medhon ki charbi se uttam hai.

23 Dekh balva karna aur bhavi kahne valon se poochhna ek hi samaan paap hai, aur hath karna
moorton aur grihdevtaon ki pooja ke tulya hai. Tu ne jo Yahowa ki baat ko tuchchh jana, isliye
usne tujhe raja hone ke liye tuchchh jana hai.

24 Shaool ne shamooyel se kaha, main ne paap kiya hai; main ne to apni praja ke logon ka bhay
mankar aur unki baat sunkar Yahowa ki aagya aur teri baton ka ullanghan kiya hai.

25 Parantu ab mere paap ko kshama kar, aur mere saath laut aa, ki main Yahowa ko dandavat
karun.

26 Shamooyel ne shaool se kaha, main tere saath na lautoonga; kyonki tu ne Yahowa ki baat ko
tuchchh jana hai, aur Yahowa ne tujhe Israel ka raja hone ke liye tuchchh jana hai.

27 Tab shamooyel jane ke liye ghooma, aur shaool ne uske bage ki chhor ko pakda, aur vah phat
gaya.

28 Tab shamooyel ne us se kaha aaj Yahowa ne Israel ke rajya ko phadkar tujh se chheen liya, aur
tere ek padosi ko jo tujh se achchha hai de diya hai.



29 Aur jo Israel ka balmool hai vah na to jhooth bolta aur na pachhtata hai; kyonki vah manushya
nahi hai, ki pachhtaye.

30 Usne kaha, main ne paap to kiya hai; taubhi meri praja ke purniyon aur Israel ke samhane mera
aadar kar, aur mere saath laut, ki main tere Parmeshwar Yahowa ko dandavat karun.

31 Tab shamooyel lautkar shaool ke peechhe gaya; aur shaool ne Yahowa ka dandavat ki.

32 Tab shamooyel ne kaha, amalekiyon ke raja aagaag ko mere paas le aao. Tab aagaag aanand ke
saath yah kahta huaa uske paas gaya, ki nishchay mrityu ka dukh jata raha.

33 Shamooyel ne kaha, jaise striyan teri talvaar se nirvansh hui hain, vaise hi teri mata striyon mein
nirvansh hogi. Tab shamooyel ne aagaag ko gilgaal mein Yahowa ke samhane tukde tukde kiya.

34 Tab shamooyel rama ko chala gaya; aur shaool apne nagar giba ko apne ghar gaya.

35 Aur shamooyel ne apne jeevan bhar shaool se phir bhent na ki, kyonki shamooyel shaool ke liye
vilaap karta raha. Aur Yahowa shaool ko Israel ka raja banakar pachhtata tha.



1 Samuel 161 shamooyel 16

1 Aur Yahowa ne shamooyel se kaha, main ne shaool ko Israel par rajya karne ke liye tuchchh jana
hai, tu kab tak uske vishay vilaap karta rahega? Apne seeng mein tel bhar ke chal; main tujh ko
betlehemi yishai ke paas bhejta hoon, kyonki main ne uske putron mein se ek ko raja hone ke
liye chuna hai.

2 Shamooyel bola, main kyonkar ja sakta hoon? Yadi shaool sun lega, to mujhe ghaat karega.
Yahowa ne kaha, ek bachhiya saath le ja kar kahna, ki main Yahowa ke liye yagy karne ko aaya
hoon.

3 Aur yagy par yishai ko nyota dena, tab main tujhe jata doonga ki tujh ko kya karna hai; aur jis ko
main tujhe bataun usi ko meri or se abhishek karna.

4 Tab shamooyel ne Yahowa ke kahne ke anusaar kiya, aur betlehem ko gaya. Us nagar ke purniye
tharathrate hue us se milne ko gaye, aur kahne lage, kya tu mitrabhaav se aaya hai ki nahi?

5 Usne kaha, han, mitrabhaav se aaya hoon; main Yahowa ke liye yagy karne ko aaya hoon; tum
apne apne ko pavitra karke mere saath yagy mein aao. Tab usne yishai aur uske putron ko
pavitra karke yagy mein aane ka nyota diya.

6 Jab ve aaye, tab usne eleeaab par drishti karke socha, ki nishchay jo Yahowa ke samhane hai vahi
uska abhishikt hoga.

7 Parantu Yahowa ne shamooyel se kaha, na to uske roop par drishti kar, aur na uske deel ki
oonchai par, kyonki main ne use ayogya jana hai; kyonki Yahowa ka dekhna manushya ka sa
nahi hai; manushya to bahar ka roop dekhta hai, parantu Yahowa ki drishti man par rahti hai.

8 Tab yishai ne abeenadaab ko bulakar shamooyel ke samhane bheja. Aur us se kaha, Yahowa ne is
ko bhi nahi chuna.

9 Phir yishai ne shamma ko samhane bheja. Aur usne kaha, Yahowa ne is ko bhi nahi chuna.

10 Yon hi yishai ne apne saat putron ko shamooyel ke samhane bheja. Aur shamooyel yishai se
kahta gaya, Yahowa ne inhein nahi chuna.

11 Tab shamooyel ne yishai se kaha, kya sab ladke aa gaye? Vah bola, nahi, lahura to rah gaya, aur
vah bhed-bakriyon ko chara raha hai. Shamooyel ne yishai se kaha, use bulva bhej; kyonki jab
tak vah yahan na aaye tab tak ham khane ko na baithenge.

12 Tab vah use bulakar bheetar le aaya. Uske to lali jhalakti thi, aur uski aankhein sundar, aur uska
roop sudaul tha. Tab Yahowa ne kaha, uth kar is ka abhishek kar: yahi hai.

13 Tab shamooyel ne apna tel ka seeng le kar uske bhaiyon ke madhya mein uska abhishek kiya; aur
us din se le kar bhavishya ko Yahowa ka aatma Daud par bal se utarta raha. Tab shamooyel uth
kar rama ko chala gaya.



14 Aur Yahowa ka aatma shaool par se uth gaya, aur Yahowa ki or se ek dusht aatma use ghabrane
laga.

15 Aur shaool ke karmachariyon ne us se kaha, sun, Parmeshwar ki or se ek dusht aatma tujhe
ghabrata hai.

16 Hamara Prabhu apne karmachariyon ko jo upasthit hain aagya de, ki ve kisi achchhe veena
bajane vale ko dhoondh le aayen; aur jab jab Parmeshwar ki or se dusht aatma tujh par chadhe,
tab tab vah apne haath se bajaye, aur tu achchha ho jaye.

17 Shaool ne apne karmachariyon se kaha, achchha, ek uttam bajvaiya dekho, aur use mere paas
lao.

18 Tab ek javaan ne uttar deke kaha, sun, main ne betlahmi yishai ke ek putra ko dekha jo veena
bajana janta hai, aur vah veer yoddha bhi hai, aur baat karne mein buddhimaan aur roopvaan
bhi hai; aur Yahowa uske saath rahta hai.

19 Tab shaool ne dooton ke haath yishai ke paas kahla bheja, ki apne putra Daud ko jo bhed-
bakriyon ke saath rahta hai mere paas bhej de.

20 Tab yishai ne roti se lada huaa ek gadha, aur kuppa bhar dakhamdhu, aur bakri ka ek bachcha le
kar apne putra Daud ke haath se shaool ke paas bhej diya.

21 Aur Daud shaool ke paas ja kar uske samhane upasthit rahne laga. Aur shaool us se bahut preeti
karne laga, aur vah uska hathiyaar dhone vala ho gaya.

22 Tab shaool ne yishai ke paas kahla bheja, ki Daud ko mere samhane upasthit rahne de, kyonki
main us se bahut prasann hoon.

23 Aur jab jab Parmeshwar ki or se vah aatma shaool par chadhta tha, tab tab Daud veena le kar
bajata; aur shaool chain pakar achchha ho jata tha, aur vah dusht aatma us mein se hat jata tha.



1 Samuel 171 shamooyel 17

1 Ab palishtiyon ne yuddh ke liye apni senaon ko ikattha kiya; aur Yahuda desh ke soko mein ek
saath ho kar soko aur ajeka ke beech epesdammeem mein dere dale.

2 Aur shaool aur Israeli purooshon ne bhi ikatthe ho kar ela naam tarai mein dere dale, aur yuddh
ke liye palishtiyon ke viruddh panti bandhi.

3 Palishti to ek or ke pahaad par aur Israeli doosri or ke pahaad par aur Israeli doosri or ke pahaad
par khade rahe; aur donon ke beech tarai thi.

4 Tab palishtiyon ki chhavni mein se ek veer goliyat naam nikla, jo gat nagar ka tha, aur uske deel
ki lambai chha: haath ek bitta thi.

5 Uske sir par peetal ka top tha; aur vah ek pattar ka philam pahine hue tha, jiska taul paanch
hajaar shekel peetal ka tha.

6 Uski tangon par peetal ke kavach the, aur us se kandhon ke beech barchhi bandhi thi.

7 Uske bhale ki chhad julahe ke dongi ke samaan thi, aur us bhale ka phal chha: sau shekel lohe ka
tha, aur badi dhaal liye hue ek jan uske aage aage chalta tha

8 Vah khada ho kar Israeli pantiyon ko lalkaar ke bola, tum ne yahan aakar ladai ke liye kyon panti
bandhi hai? Kya main palishti nahi hoon, aur tum shaool ke aadheen nahi ho? Apne mein se ek
puroosh chuna, ki vah mere paas uttar aaye.

9 Yadi vah mujh se ladkar mujhe maar sake, tab to ham tumhare aadheen ho jayenge; parantu yadi
main us par prabal ho kar manru, to tum ko hamare aadheen ho kar hamari seva karni padegi.

10 Phir vah palishti bola, main aaj ke din Israeli pantiyon ko lalkarta hoon, kisi puroosh ko mere
paas bhejo, ki ham ek doosre se ladein.

11 Us palishti ki in baton ko sunkar shaool aur samast Israeliyon ka man kachcha ho gaya, aur ve
atyant dar gaye.

12 Daud to Yahuda ke betlehem ke us eprati puroosh ko putra tha, jiska naam yishai tha, aur uske
aath putra the aur vah puroosh shaool ke dinon mein boodha aur nirbal ho gaya tha.

13 Yishai ke teen bade putra shaool ke peechhe ho kar ladne ko gaye the; aur uske teen putron ke
naam jo ladne ko gaye the ye the, arthaat jyeshth ka naam eleeaab, doosre ka abeenadaab, aur
teesre ka shamma tha.

14 Aur sab se chhota Daud tha; aur teenon bade putra shaool ke peechhe ho kar gaye the,

15 Aur Daud betlehem mein apne pita ki bhed bakriyan charane ko shaool ke paas se aaya jaya
karta tha.

16 Vah palishti to chalees din tak savere aur saanjh ko nikat aakar khada huaa karta tha.



17 Aur yishai ne apne putra Daud se kaha, yah epa bhar chabaina, aur ye das rotiyan le kar chhavni
mein apne bhaiyon ke paas daud ja;

18 Aur paneer ki ye das tikiyan unke sahasrapti ke liye le ja. Aur apne bhaiyon ka kushal dekhkar un
ki koi chinhani le aana.

19 Shaool, aur ve bhai, aur samast Israeli puroosh ela naam tarai mein palishtiyon se lad rahe the.

20 Aur Daud bihaan ko sabere uth, bhed bakriyon ko kisi rakhvale ke haath mein chhodkar, un
vastuon ko le kar chala; aur jab sena ranbhoomi ko ja rahi, aur sangraam ke liye lalkaar rahi thi,
usi samay vah gadiyon ke padaav par pahuncha.

21 Tab Israeliyon aur palishtiyon ne apni apni sena aamhane samhane karke panti bandhi.

22 Au Daud apni samagri samaan ke rakhvale ke haath mein chhodkar ranbhoomi ko dauda, aur
apne bhaiyon ke paas ja kar unka kushal kshem poochha.

23 Vah unke saath batein kar hi raha tha, ki palishtiyon ki pantiyon mein se vah veer, arthaat gatvasi
goliyat naam vah palishti yoddha chadh aaya, aur pahile ki si batein kahne laga. Aur Daud ne
unhein suna.

24 Us puroosh ko dekhkar sab Israeli atyant bhay khakar uske samhane se bhage.

25 Phir Israeli puroosh kahne lage, kya tum ne us puroosh ko dekha hai jo chadha aa raha hai?
Nishchay vah Israeliyon ko lalkarne ko chadha aata hai; aur jo koi use maar dalega usko raja
bahut dhan dega, aur apni beti byaah dega, aur uske pita ke gharane ko Israel mein swatantra
kar dega.

26 Tab Daud ne un purooshon se jo uske aas paas khade the poochha, ki jo us palishti ko maar ke
Israeliyon ki namadhrai door karega uske liye kya kiya jayega? Vah khatnarhit palishti to kya hai
ki jeevit Parmeshwar ki sena ko lalkare?

27 Tab logon ne us se vahi batein kahi, arthaat yah, ki jo koi use marega us se aisa aisa kiya jayega.

28 Jab Daud un manushyon se batein kar raha tha, tab uska bada bhai eleeaab sun raha tha; aur
eleeaab Daud se bahut krodhit ho kar kahne laga, tu yahan kya aaya hai? Aur jangal mein un
thodi si bhed bakriyon ko tu kis ke paas chhod aaya hai? Tera abhimaan aur tere man ki burai
mujhe maloom hai; tu to ladai dekhne ke liye yahan aaya hai.

29 Daud ne kaha, main ne ab kya kiya hai, vah to niri baat thi?

30 Tab usne uske paas se munh pherke doosre ke sammukh ho kar vaisi hi baat kahi; aur logon ne
use pahile ki nai uttar diya.

31 Jab Daud ki baton ki charcha hui, tab shaool ko bhi sunai gai; aur usne use bulva bheja.

32 Tab Daud ne shaool se kaha, kisi manushya ka man uske karan kachcha na ho; tera daas ja kar us
palishti se ladega.



33 Shaool ne Daud se kaha, tu ja kar us palishti ke viruddh nahi yuddh kar sakta; kyonki tu to ladka
hi hai, aur vah ladakpan hi se yoddha hai.

34 Daud ne shaool se kaha, tera daas apne pita ki bhed bakriyan charata tha; aur jab koi sinh va
bhalu jhund mein se memna utha le gaya,

35 Tab main ne uska peechha karke use mara, aur memne ko uske munh se chhudaya; aur jab usne
mujh par chadhai ki, tab main ne uske kesh ko pakadkar use maar dala.

36 Tere daas ne sinh aur bhalu donon ko maar dala; aur vah khatnarhit palishti unke samaan ho
jayega, kyonki usne jeevit Parmeshwar ki sena ko lalkara hai.

37 Phir Daud ne kaha, Yahowa jisne mujh sinh aur bhalu donon ke panje se bachaya hai, vah mujhe
us palishti ke haath se bhi bachayega. Shaool ne Daud se kaha, ja, Yahowa tere saath rahe.

38 Tab shaool ne apne vastra Daud ko pahinaye, aur peetal ka top uske sir par rakh diya, aur jhilam
usko pahinaya.

39 Aur Daud ne uski talvaar vastra ke oopar kasi, aur chalne ka yatn kiya; usne to un ko na parkha
tha. Isliye Daud ne shaool se kaha, inhein pahine hue mujh se chala nahi jata, kyonki main ne
nahi parkha. Aur Daud ne unhein utaar diya.

40 Tab usne apni lathi haath mein le nale mein se paanch chikne patthar chhantkar apni charvahi
ki thaili, arthaat apne jhole mein rakhe; aur apna gophan haath mein le kar palishti ke nikat
chala.

41 Aur palishti chalte chalte Daud ke nikat pahunchne laga, aur jo jan uski badi dhaal liye tha vah
uske aage aage chala.

42 Jab palishti ne drishti karke Daud ko dekha, tab use tuchchh jana; kyonki vah ladka hi tha, aur
uske mukh par lali jhalakti thi, aur vah sundar tha.

43 Tab palishti ne Daud se kaha, kya main kutta hoon, ki tu lathi le kar mere paas aata hai? Tab
palishti apne devtaon ke naam le kar Daud ko kosne laga.

44 Phir palishti ne Daud se kaha, mere paas aa, main tera maans aakaash ke pakshiyon aur
vanapshuon ko de doonga.

45 Daud ne palishti se kaha, tu to talvaar aur bhala aur saang liye hue mere paas aata hai; parantu
main senaon ke Yahowa ke naam se tere paas aata hoon, jo Israeli sena ka Parmeshwar hai, aur
usi ko tu ne lalkara hai.

46 Aaj ke din Yahowa tujh ko mere haath mein kar dega, aur main tujh ko maroonga, aur tera sir
tere dhad se alag karoonga; aur main aaj ke din palishti sena ki lothein aakaash ke pakshiyon
aur prithvi ke jeev jantuon ko de doonga; tab samast prithvi ke log jaan lenge ki Israel mein ek
Parmeshwar hai.



47 Aur yah samast mandali jaan legi ki Yahowa talvaar va bhale ke dwara jayvant nahi karta, isliye ki
sangraam to Yahowa ka hai, aur vahi tumhein hamare haath mein kar dega.

48 Jab palishti uth kar Daud ka samhana karne ke liye nikat aaya, tab Daud sena ki or palishti ka
samhana karne ke liye phurti se dauda.

49 Phir Daud ne apni thaili mein haath dalkar us mein se ek patthar nikala, aur use gophan mein
rakhkar palishti ke mathe par aisa mara ki patthar uske mathe ke bheetar ghus gaya, aur vah
bhoomi par munh ke bal gir pada.

50 Yon Daud ne palishti par gophan aur ek hi patthar ke dwara prabal ho kar use maar dala;
parantu Daud ke haath mein talvaar na thi.

51 Tab Daud daudkar palishti ke oopar khada huaa, aur uski talvaar pakadkar miyaan se kheenchi,
aur usko ghaat kiya, aur uska sir usi talvaar se kaat dala. Yah dekhkar ki hamara veer mar gaya
palishti bhaag gaye.

52 Is par Israeli aur yahood puroosh lalkaar uthe, aur gat aur ekron se phatkon tak palishtiyon ka
peechha karte gaye, aur ghayal palishti sharaim ke maarg mein aur gat aur ekron tak girte gaye.

53 Tab Israeli palishtiyon ka peechha chhodkar laut aaye, aur unke deron ko loot liya.

54 Aur Daud palishti ka sir Yerushalem mein le gaya; aur uske hathiyaar apne dere mein dhar liye.

55 Jab shaool ne Daud ko us palishti ka samhana karne ke liye jate dekha, tab usne apne senapti
abner se poochha, he abner, vah javaan kis ka putra hai? Abner ne kaha, he raja, tere jeevan ki
shapath, main nahi janta.

56 Raja ne kaha, tu poochh le ki vah javaan kis ka putra hai.

57 Jab Daud palishti ko markar lauta, tab abner ne use palishti ka sir haath mein liye hue shaool ke
samhane pahunchaya.

58 Shaool ne us se poochha, he javaan, tu kis ka putra hai? Daud ne kaha, main to tere daas
betlehemi yishai ka putra hoon.



1 Samuel 181 shamooyel 18

1 Jab vah shaool se batein kar chuka, tab yonataan ka man Daud par aisa lag gaya, ki yonataan use
apne praan ke barabar pyaar karne laga.

2 Aur us din se shaool ne use apne paas rakha, aur pita ke ghar ko phir lautne na diya.

3 Tab yonataan ne Daud se vacha bandhi, kyonki vah usko apne praan ke barabar pyaar karta tha.

4 Aur yonataan ne apna baga jo vah swayan pahine tha utarkar apne vastra samet Daud ko de diya,
varan apni talvaar aur dhanush aur katibandh bhi usko de diye.

5 Aur jahan kahi shaool Daud ko bhejta tha vahan vah ja kar buddhimani ke saath kaam karta tha;
aur shaool ne use yoddhaon ka pradhaan niyukt kiya. Aur samast praja ke log aur shaool ke
karmachari us se prasann the.

6 Jab Daud us palishti ko markar lauta aata tha, aur ve sab log bhi aa rahe the, tab sab Israeli
nagron se striyon ne nikalkar daph aur tikone baje liye hue, aanand ke saath gati aur nachti hui,
shaool raja ke swagat mein nikli.

7 Aur ve striyan nachti hui ek doosri ke saath yah gati gai, ki shaool ne to hajaron ko, parantu Daud
ne lakhon ko mara hai.

8 Tab shaool ati krodhit huaa, aur yah baat usko buri lagi; aur vah kahne laga, unhonne Daud ke
liye to lakhon aur mere liye hajaron ko thahraya; isliye ab rajya ko chhod usko ab kya milna baki
hai?

9 Tab us din se bhavishya mein shaool Daud ki taak mein laga raha.

10 Doosre din Parmeshwar ki or se ek dusht aatma shaool par bal se utra, aur vah apne ghar ke
bheetar naboovat karne laga; Daud prati divas ki nai apne haath se baja raha tha. Aur shaool
apne haath mein apna bhala liye hue tha;

11 Tab shaool ne yah sochkar, ki main aisa maroonga ki bhala Daud ko bedhkar bheet mein dhans
jaye, bhale ko chalaya, parantu Daud uske samhane se do baar hat gaya.

12 Aur shaool Daud se dara karta tha, kyonki Yahowa Daud ke saath tha aur shaool ke paas se alag
ho gaya tha.

13 Shaool ne usko apne paas se alag karke sahasrapti kiya, aur vah praja ke samhane aaya jaya karta
tha.

14 Aur Daud apni samast chaal mein buddhimani dikhata tha; aur Yahowa uske saath saath tha.

15 Aur jab shaool ne dekha ki vah bahut buddhimaan hai, tab vah us se dar gaya.

16 Parantu Israel aur Yahuda ke samast log Daud se prem rakhte the; kyonki vah unke dekhte aaya
jaya karta tha.



17 Aur shaool ne yah sochkar, ki mera haath nahi, varan palishtiyon hi ka haath Daud par pade, us
se kaha, sun, main apni badi beti merab ko tujhe byaah doonga; itna kar, ki tu mere liye veerta
ke saath Yahowa ki or se yuddh kar.

18 Daud ne shaool se kaha, main kya hoon, aur mera jeevan kya hai, aur Israel mein mere pita ka
kul kya hai, ki main raja ka damaad ho jaun?

19 Jab samay aa gaya ki shaool ki beti merab Daud se byahi jaye, tab vah maholai adreeyel se byahi
gai.

20 Aur shaool ki beti meekal Daud se preeti rakhne lagi; aur jab is baat ka samachaar shaool ko
mila, tab vah prasann huaa.

21 Shaool to sochta tha, ki vah uske liye phanda ho, aur palishtiyon ka haath us par pade. Aur
shaool ne Daud se kaha, ab ki baar to tu avashya hi mera damaad ho jayega.

22 Phir shaool ne apne karmachariyon ko aagya di, ki Daud se chhipkar aisi batein karo, ki sun, raja
tujh se prasann hai, aur uske sab karmachari bhi tujh se prem rakhte hain; isliye ab tu raja ka
damaad ho ja.

23 Tab shaool ke karmachariyon ne Daud se aisi hi batein kahi. Parantu Daud ne kaha, main to
nirdhan aur tuchchh manushya hoon, phir kya tumhari drishti mein raja ka damaad hona
chhoti baat hai?

24 Jab shaool ke karmachariyon ne use bataya, ki Daud ne aisi aisi batein kahi.

25 Tab shaool ne kaha, tum Daud se yon kaho, ki raja kanya ka mol to kuchh nahi chahta, keval
palishtiyon ki ek sau khaldiyan chahta hai, ki vah apne shatruon se palta le. Shaool ki mansa yah
thi, ki palishtiyon se Daud ko marva dale.

26 Jab uske karmachariyon ne Daud se yah batein batai, tab vah raja ka damaad hone ko prasann
huaa. Jab byaah ke din kuchh rah gaye,

27 Tab Daud apne janon ko sang le kar chala, aur palishtiyon ke do sau purooshon ko mara; tab
Daud unki khaldiyon ko le aaya, aur ve raja ko gin gin kar di gai, isliye ki vah raja ka damaad ho
jaye. Aur shaool ne apni beti meekal ko use byaah diya.

28 Jab shaool ne dekha, aur nishchay kiya ki Yahowa Daud ke saath hai, aur meri beti meekal us se
prem rakhti hai,

29 Tab shaool Daud se aur bhi dar gaya. Aur shaool sada ke liye Daud ka bairi ban gaya.

30 Phir palishtiyon ke pradhaan nikal aaye, aur jab jab ve nikal aaye tab tab Daud ne shaool ke aur
sab karmachariyon se adhik buddhimani dikhai; is se uska naam bahut bada ho gaya.

1 Aur shaool ne apne putra yonatan aur apne sab karmachariyon se Daud ko maar dalne ki charcha
ki. Parantu shaool ka putra yonatan Daud se bahut prasann tha.

2 Aur yonatan ne Daud ko bataya, ki mera pita tujhe marva dalna chahta hai; isliye tu bihaan ko
savdhaan rahna, aur kisi gupt sthaan mein baitha huaa chhipa rahna;

3 Aur main maidaan mein jahan tu hoga vahan ja kar apne pita ke paas khada ho kar us se teri
charcha karoonga; aur yadi mujhe kuchh maloom ho to tujhe bataoonga.

4 Aur yonatan ne apne pita shaool se Daud ki prashansa karke us se kaha, ki he raja, apne daas
Daud ka apradhi na ho; kyonki usne tera kuchh apraadh nahi kiya, varan uske sab kaam tere
bahut hit ke hain;

5 Usne apne praan par khelkar us palishti ko maar dala, aur Yahowa ne samast Israeliyon ki badi jay
karai. Ise dekhkar tu aanandit huaa tha; aur tu Daud ko akaran markar nirdosh ke khoon ka
papi kyon bane?

6 Tab shaool ne yonatan ki baat mankar yah shapath khai, ki Yahowa ke jeevan ki shapath, Daud
maar dala na jayega.

7 Tab yonatan ne Daud ko bulakar ye samast batein usko batai. Phir yonatan Daud ko shaool ke
paas le gaya, aur vah pahile ki nai uske samhane rahne laga.

8 Tab phir ladai hone lagi; aur Daud ja kar palishtiyon se lada, aur unhein badi maar se mara, aur
ve uske samhane se bhaag gaye.

9 Aur jab shaool haath mein bhala liye hue ghar mein baitha tha; aur Daud haath se baja raha tha,
tab Yahowa ki or se ek dusht aatma shaool par chadha.

10 Aur shaool ne chaha, ki Daud ko aisa mare ki bhala use bedhte hue bheet mein dhans jaye;
parantu Daud shaool ke samhane se aisa hat gaya ki bhala ja kar bheet hi mein dhans gaya. Aur
Daud bhaga, aur us raat ko bach gaya.

11 Aur shaool ne Daud ke ghar par doot isliye bheje ki ve uski ghaat mein rahein, aur bihaan ko use
maar dalein, tab Daud ki stri meekal ne use yah kahkar jataya, ki yadi tu is raat ko apna praan na
bachaye, to bihaan ko mara jayega.

12 Tab meekal ne Daud ko khidki se utaar diya; aur vah bhaag kar bach nikla.

13 Tab meekal ne grihdevtaon ko le charpai par litaya, aur bakriyon ke royen ki takiya uske sirhane
par rakhkar un ko vastra odha diye.

14 Jab shaool ne Daud ko pakad lane ke liye doot bheje, tab vah boli, vah to beemaar hai.



15 Tab shaool ne dooton ko Daud ke dekhne ke liye bheja, aur kaha, use charpai samet mere paas
lao ki main use maar dalun.

16 Jab doot bheetar gaye, tab kya dekhte hain ki charpai par grihdevta pade hain, aur sirhane par
bakriyon ke royen ki takiya hai.

17 So shaool ne meekal se kaha, tu ne mujhe aisa dhokha kyon diya? Tu ne mere shatru ko aisa
kyon jane diya ki vah bach nikla hai? Meekal ne shaool se kaha, usne mujh se kaha, ki mujhe
jane de; main tujhe kyon maar dalun.

18 Aur Daud bhagkar bach nikla, aur rama mein shamooyel ke paas pahunchkar jo kuchh shaool ne
us se kiya tha sab use kah sunaya. Tab vah aur shamooyel ja kar nabayot mein rahne lage.

19 Jab shaool ko iska samachaar mila ki Daud rama ke nabayot mein hai

20 Tab shaool ne Daud ke pakad lane ke liye doot bheje; aur jab shaool ke dooton ne nabiyon ke dal
ko naboovat karte hue, aur shamooyel ko unki pradhanta karte hue dekha, tab Parmeshwar ka
aatma un par chadha, aur ve bhi naboovat karne lage.

21 Iska samachaar pakar shaool ne aur doot bheje, aur ve bhi naboovat karne lage. Phir shaool ne
teesri baar doot bheje, aur ve bhi naboovat karne lage.

22 Tab vah aap hi rama ko chala, aur us bade gadhe par jo seku mein hai pahunchkar poochhne
laga, ki shamooyel aur Daud kahan hai? Kisi ne kaha, ve to rama ke nabayot mein hain.

23 Tab vah udhar, arthaat rama ke nabayot ko chala; aur Parmeshwar ka aatma us par bhi chadha,
aur vah rama ke nabayot ko pahunchne tak naboovat karta huaa chala gaya.

24 Aur usne bhi apne vastra utare, aur shamooyel ke samhane naboovat karne laga, aur bhoomi par
girkar din aur raat nanga pada raha. Is karan se yah kahavat chali, ki kya shaool bhi nabiyon
mein se hai?

1 Phir Daud rama ke nabayot se bhaga, aur yonatan ke paas ja kar kahne laga, main ne kya kiya hai?
Mujh se kya paap huaa? Main ne tere pita ki drishti mein aisa kaun sa apraadh kiya hai, ki vah
mere praan ki khoj mein rahta hai?

2 Usne us se kaha, aisi baat nahi hai; tu mara na jayega. Sun, mera pita mujh ko bina jataye na to
koi bada kaam karta hai aur na koi chhota; phir vah aisi baat ko mujh se kyon chhipayega? Aisi
koi baat nahi hai.

3 Phir Daud ne shapath khakar kaha, tera pita nishchay janta hai ki tere anugrah ki drishti mujh
par hai; aur vah sochta hoga, ki yonatan is baat ko na janne paye, aisa na ho ki vah khedit ho
jaye. Parantu Yahowa ke jeevan ki shapath aur tere jeevan ki shapath, nisandeh, mere aur mrityu
ke beech dag hi bhar ka antar hai.

4 Yonataan ne Daud se kaha, jo kuchh tera ji chahe vahi main tere liye karoonga.

5 Daud ne yonataan se kaha, sun kal naya chaand hoga, aur mujhe uchit hai ki raja ke saath
baithkar bhojan karun; parantu tu mujhe vida kar, aur main parson saanjh tak maidaan mein
chhipa rahoonga.

6 Yadi tera pita meri kuchh chinta kare, to kahna, ki Daud ne apne nagar betlehem ko sheeghra
jane ke liye mujh se binti karke chhutti mangi hai; kyonki vahan uske samast kul ke liye varshik
yagy hai.

7 Yadi vah yon kahe, ki achchha! Tab to tere daas ke liye kushal hoga; parantu yadi uska kop bahut
bhadak uthe, to jaan lena ki usne burai thani hai.

8 Aur tu apne daas se kripa ka vyavhaar karna, kyonki tu ne Yahowa ki shapath khilakar apne daas
ko apne saath vacha bandhai hai. Parantu yadi mujh se kuchh apraadh huaa ho, to tu aap mujhe
maar daal; tu mujhe apne pita ke paas kyon pahunchaye?

9 Yonatan ne kaha, aisi baat kabhi na hogi! Yadi main nishchay janta ki mere pita ne tujh se burai
karni thani hai, to kya main tujh ko na batata?

10 Daud ne yonatan se kaha, yadi tera pita tujh ko kathor uttar de, to kaun mujhe batayega?

11 Yonatan ne Daud se kaha, chal ham maidaan ko nikal jayen. Aur ve donon maidaan ki or chale
gaye.

12 Tab yonatan Daud se kahne laga; Israel ke Parmeshwar Yahowa ki shapath, jab main kal va
parson isi samay apne pita ka bhed paun, tab yadi Daud ki bhalai dekhun, to kya main usi samay
tere paas doot bhej kar tujhe na bataoonga?

13 Yadi mere pita ka man teri burai karne ka ho, aur main tujh par yah pragat karke tujhe vida na
karun ki tu kushal ke saath chala jaye, to Yahowa yonatan se aisa hi varan is se bhi adhik kare.



Aur Yahowa tere saath vaisa hi rahe jaisa vah mere pita ke saath raha.

14 Aur na keval jab tak main jeevit rahun, tab tak mujh par Yahowa ki si kripa aisa karna, ki main na
marun;

15 Parantu mere gharane par se bhi apni kripadrishti kabhi na hatana! Varan jab Yahowa Daud ke
har ek shatru ko prithvi par se naash kar chukega, tab bhi aisa na karna.

16 Is prakaar yonatan ne Daud ke gharane se yah kahkar vacha bandhai, ki Yahowa Daud ke
shatruon se palta le.

17 Aur yonatan Daud se prem rakhta tha, aur usne usko phir shapath khilai; kyonki vah usne apne
praan ke barabar prem rakhta tha.

18 Tab yonatan ne us se kaha, kal naya chaand hoga; aur teri chinta ki jayegi, kyonki teri kursi khali
rahegi.

19 Aur tu teen din ke beetne par turant aana, aur us sthaan par ja kar jahan tu us kaam ke din
chhipa tha, arthaat ejel naam patthar ke paas rahna.

20 Tab main uski alang, mano apne kisi thahraye hue chinh par teen teer chalaoonga.

21 Phir main apne tahlue chhokre ko yah kahkar bhejoonga, ki ja kar teeron ko dhoondh le aa. Yadi
main us chhokre se saaph saaph kahun, ki dekh teer idhar teri is alang par hain, to tu use le aa,
kyonki Yahowa ke jeevan ki shapath, tere liye kushal ko chhod aur kuchh na hoga.

22 Parantu yadi main chhokre se yon kahun, ki sun, teer udhar tere us alang par hai, to tu chala
jana, kyonki Yahowa ne tujhe vida kiya hai.

23 Aur us baat ke vishay jiski charcha main ne aur tu ne aapas mein ki hai, Yahowa mere aur tere
madhya mein sada rahe.

24 Isliye Daud maidaan mein ja chhipa; aur jab naya chaand huaa, tak raja bhojan karne ko baitha.

25 Raja to pahile ki nai apne us aasan par baitha jo bheet ke paas tha; aur yonatan khada huaa, aur
abner shaool ke nikat baitha, parantu Daud ka sthaan khali raha.

26 Us din to shaool yah sochkar chup raha, ki iska koi na koi karan hoga; vah ashuddh hoga,
nisandeh shuddh na hoga.

27 Phir naye chaand ke doosre din ko Daud ka sthaan khali raha. Aur shaool ne apne putra yonatan
se poochha, kya karan hai ki yishai ka putra na to kal bhojan par aaya tha, aur na aaj hi aaya hai?

28 Yonatan ne shaool se kaha, Daud ne betlehem jane ke liye mujh se binti karke chhutti mangi;

29 Aur kaha, mujhe jane de; kyonki us nagar mein hamare kul ka yagy hai, aur mere bhai ne mujh
ko vahan upasthit hone ki aagya di hai. Aur ab yadi mujh par tere anugrah ki drishti ho, to
mujhe jane de ki main apne bhaiyon se bhent kar aaun. Isi karan vah raja ki mej par nahi aaya.



30 Tab shaool ka kop yonatan par bhadak utha, aur usne us se kaha, he kutila rajadrohi ke putra,
kya main nahi janta ki tera man to yishai ke putra par laga hai? Isi se teri aasha ka tootna aur teri
mata ka anadar hi hoga.

31 Kyonki jab tak yishai ka putra bhoomi par jeevit rahega, tab tak na to tu aur na tera rajya sthir
rahega. Isliye abhi bhej kar use mere paas la, kyonki nishchay vah maar dala jayega.

32 Yonatan ne apne pita shaool ko uttar dekar us se kaha, vah kyon mara jaye? Usne kya kiya hai?

33 Tab shaool ne usko marne ke liye us par bhala chalaya; isse yonatan ne jaan liya, ki mere pita ne
Daud ko maar dalna thaan liya hai.

34 Tab yonatan krodh se jalta huaa mej par se uth gaya, aur maheene ke doosre din ko bhojan na
kiya, kyonki vah bahut khedit tha, isliye ki uske pita ne Daud ka anadar kiya tha.

35 Bihaan ko yonatan ek chhota ladka sang liye hue maidaan mein Daud ke saath thahraye hue
sthaan ko gaya.

36 Tab usne apne chhokre se kaha, daudkar jo jo teer main chalaun unhein dhoondh le aa.
Chhokra daudta hi tha, ki usne ek teer uske pare chalaya.

37 Jab chhokra yonatan ke chalaye teer ke sthaan par pahuncha, tab yonatan ne uske peechhe se
pukaar ke kaha, teer to teri parli or hai.

38 Phir yonatan ne chhokre ke peechhe se pukarkar kaha, badi phurti kar, thahar mat. Aur yonatan
ne chhokre ke peechhe se pukaar ke kaha, badi phurti kar, thahar mat! Aur yonatan ka chhokra
teeron ko bator ke apne swami ke paas la aaya.

39 Iska bhed chhokra to kuchh na janta tha; keval yonatan aur Daud is baat ko jante the.

40 Aur yonatan ne apne hathiyaar apne chhokre ko dekar kaha, ja, inhein nagar ko pahuncha.

41 Jyonhi chhokra chala gaya, tyonhi Daud dakkhin disha ki alang se nikla, aur bhoomi par aundhe
munh girke teen baar dandavat ki; tab unhonne ek doosre ko chooma, aur ek doosre ke saath
roye, parantu Daud ko rona adhik tha.

42 Tab yonatan ne Daud se kaha, kushal se chala ja; kyonki ham donon ne ek doosre se yah kahke
Yahowa ke naam ki shapath khai hai, ki Yahowa mere aur tere madhya, aur mere aur tere vansh
ke madhya mein sada rahe. Tab vah uth kar chala gaya; aur yonatan nagar mein gaya.

1 Aur Daud nob ko aheemelek yajak ke paas aaya; aur aheemelek Daud se bhent karne ko
tharathrata huaa nikla, aur us se poochha, kya karan hai ki tu akela hai, aur tere saath koi nahi?

2 Daud ne aheemelek yajak se kaha, raja ne mujhe ek kaam karne ki aagya dekar mujh se kaha, jis
kaam ko main tujhe bhejta, aur jo aagya main tujhe deta hoon, vah kisi par prakat na hone paye;
aur main ne javanon ko phalane sthaan par jane ko samjhaya hai.

3 Ab tere haath mein kya hai? Paanch roti, va jo kuchh mile use mere haath mein de.

4 Yajak ne Daud se kaha, mere paas sadharan roti to kuchh nahi hai, keval pavitra roti hai; itna ho
ki ve javaan striyon se alag rahe hon.

5 Daud ne yajak ko uttar dekar us se kaha, sach hai ki ham teen din se striyon se alag hain; phir jab
main nikal aaya, tab to javanon ke bartan pavitra the; yadyapi yatra sadharan hai to aaj unke
bartan avashya hi pavitra honge.

6 Tab yajak ne usko pavitra roti di; kyonki doosri roti vahan na thi, keval bhent ki roti thi jo Yahowa
ke sammukh se uthai gai thi, ki uske utha lene ke din garam roti rakhi jaye.

7 Usi din vahan doyeg naam shaool ka ek karmachari Yahowa ke aage ruka huaa tha; vah edomi aur
shaool ke charvahon ka mukhiya tha.

8 Phir Daud ne aheemelek se poochha, kya yahan tere paas koi bhala va talvaar nahi hai? Kyonki
mujhe raja ke kaam ki aisi jaldi thi ki main na to talvaar saath laya hoon, aur na apna koi
hathiyaar hi laya.

9 Yajak ne kaha, han, palishti goliyat jise tu ne ela tarai mein ghaat kiya uski talvaar kapde mein
lapeti hui epod ke peechhe dhari hai; yadi tu use lena chahe, to le le, use chhod aur koi yahan
nahi hai. Daud bola, uske tulya koi nahi; vahi mujhe de.

10 Tab Daud chala, aur usi din shaool ke dar ke mare bhagkar gat ke raja aakeesh ke paas gaya.

11 Aur aakeesh ke karmachariyon ne aakeesh se kaha, kya vah us desh ka raja Daud nahi hai? Kya
logon ne usi ke vishay nachte nachte ek doosre ke saath yah gana na gaya tha, ki shaool ne
hajaron ko, aur Daud ne lakhon ko mara hai?

12 Daud ne ye batein apne man mein rakhi, aur gat ke raja aakeesh se atyant dar gaya.

13 Tab vah unke samhane doosri chaal chali, aur unke haath mein padkar baudha, arthaat pagal
ban gaya; aur phatak ke kivadon par lakeerein kheenchte, aur apni laar apni dadhi par bahane
laga.

14 Tab aakeesh ne apne karmachariyon se kaha, dekho, vah jan to bavla hai; tum use mere paas
kyon laye ho?



15 Kya mere paas bavlon ki kuchh ghati hai, ki tum usko mere samhane bavlapan karne ke liye laye
ho? Kya aisa jan mere bhavan mein aane payega?

1 Aur Daud vahan se chala, aur adullaam ki gupha mein pahunchkar bach gaya; aur yah sunkar
uske bhai, varan uske pita ka samast gharana vahan uske paas gaya.

2 Aur jitne sankat mein pade the, aur jitne rini the, aur jitne udaas the, ve ek uske paas ikatthe hue;
aur vah unka pradhaan huaa. Aur koi chaar sau puroosh uske saath ho gaye.

3 Vahan se Daud ne moaab ke mispe ko ja kar moaab ke raja se kaha, mere pita ko apne paas tab tak
aakar rahne do, jab tak ki main na janun ki Parmeshwar mere liye kya karega.

4 Aur vah un ko moaab ke raja ke sammukh le gaya, aur jab tak Daud us gadh mein raha, tab tak ve
uske paas rahe.

5 Phir gaad naam ek nabi ne Daud se kaha, is gadh mein mat rah; chal, Yahuda ke desh mein ja. Aur
Daud chalkar heret ke ban mein gaya.

6 Tab shaool ne suna ki Daud aur uske sangiyon ka pata lag gaya hain us samay shaool giba ke
oonche sthaan par, ek jhau ke ped ke tale, haath mein apna bhala liye hue baitha tha, aur uske
karmachari uske aaspaas khade the.

7 Tab shaool apne karmachariyon se jo uske aaspaas khade the kahne laga, he binyameeniyon,
suno; kya yishai ka putra tum sabhon ko khet aur daakh ki bariyan dega? Kya vah tum sabhon
ko sahasrapti aur shatapti karega?

8 Tum sabhon ne mere viruddh kyon rajadroh ki goshthi ki hai? Aur jab mere putra ne yishai ke
putra se vacha bandhi, tab kisi ne mujh par pragat nahi kiya; aur tum mein se kisi ne mere liye
shokit ho kar mujh par pragat nahi kiya, ki mere putra ne mere karmachari ko mere viruddh
aisa ghaat lagane ko ubhara hai, jaisa aaj ke din hai.

9 Tab edomi doyeg ne, jo shaool ke sevkon ke oopar thahraya gaya tha, uttar dekar kaha, main ne
to yishai ke putra ko nob mein aheetoob ke putra aheemelek ke paas aate dekha,

10 Aur usne uske liye Yahowa se poochha, aur use bhojan vastu di, aur palishti goliyat ki talvaar bhi
di.

11 Aur raja ne aheetoob ke putra aheemelek yajak ko aur uske pita ke samast gharane ko, bulva
bheja; aur jab ve sab ke sab shaool raaj ke paas aaye,

12 Tab shaool ne kaha, he aheetoob ke putra, sun, vah bola, he Prabhu, kya aagya?

13 Shaool ne us se puchha, kya karan hai ki tu aur yishai ke putra donon ne mere viruddh rajadroh
ki goshthi ki hai? Tu ne use roti aur talvaar di, aur uske liye Parmeshwar se poochha bhi, jis se
vah mere viruddh uthe, aur aisa ghaat lagaye jaisa aaj ke din hai?

14 Aheemelek ne raja ko uttar dekar kaha, tere samast karmachariyon mein Daud ke tulya
vishwasyogya kaun hai? Vah to raja ka damaad hai, aur teri rajasbha mein upasthit huaa karta,



aur tere parivaar mein pratishthit hai.

15 Kya main ne aaj hi uske liye Parmeshwar se poochhna aarambh kiya hai? Vah mujh se door rahe!
Raja na to apne daas par aisa koi dosh lagaye, na mere pita ke samast gharane par, kyonki tera
daas in sab bakhedon ke vishay kuchh bhi nahi janta.

16 Raja ne kaha, he aheemelek, tu aur tere pita ka samast gharana nishchay maar dala jayega.

17 Phir raja ne un pahruon se jo uske aaspaas khade the aagya di, ki mudo aur Yahowa ke yajkon ko
maar dalo; kyonki unhonne bhi Daud ki sahayta ki hai, aur uska bhagna janne par bhi mujh par
pragat nahi kiya. Parantu raja ke sevak Yahowa ke yajkon ko marne ke liye haath badhana na
chahte the.

18 Tab raja ne doyeg se kaha, tu mudkar yajkon ko maar daal. Tab edomi doyeg ne mudkar yajkon
ko mara, aur us din saneevala epod pahine hue pachasi purooshon ko ghaat kiya.

19 Aur yajkon ke nagar nob ko usne striyon-purooshon, aur baal-bachchon, aur doodhpiuvon, aur
bailon, gadhon, aur bhed-bakriyon samet talvaar se mara.

20 Parantu aheetoob ke putra aheemelek ka ebyataar naam ek putra bach nikla, aur Daud ke paas
bhaag gaya.

21 Tab ebyataar ne Daud ko bataya, ki shaool ne Yahowa ke yajkon ko badh kiya hai.

22 Aur Daud ne ebyataar se kaha, jis din edomi doyeg vahan tha, usi din main ne jaan liya, ki vah
nishchay shaool ko batayega. Tere pita ke samast gharane ke mare jane ka karan main hi huaa.

23 Isliye tu mere saath nidar rah; jo mere praan ka grahak hai vahi tere praan ka bhi grahak hai;
parantu mere saath rahne se teri raksha hogi.

1 Aur Daud ko yah samachaar mila ki palishti log keela nagar se yuddh kar rahe hain, aur
khalihanon ko loot rahe hain.

2 Tab Daud ne Yahowa se poochha, ki kya main ja kar palishtiyon ko marun? Yahowa ne Daud se
kaha, ja, aur palishtiyon ko maar ke keela ko bacha.

3 Parantu Daud ke janon ne us se kaha, ham to is Yahuda desh mein bhi darte rahte hain, yadi ham
keela ja kar palishtiyon ki sena ka samhana karein, to kya bahut adhik dar mein na padenge?

4 Tab Daud ne Yahowa se phir poochha, aur Yahowa ne use uttar dekar kaha, kamar bandhakar
keela ko ja; kyonki main palishtiyon ko tere haath mein kar doonga.

5 Isliye Daud apne janon ko sang le kar keela ko gaya, aur palishtiyon se ladkar unke pashuon ko
haank laya, aur unhein badi maar se mara. Yon Daud ne keela ke nivasiyon bachaya.

6 Jab aheemelek ka putra ebyataar Daud ke paas keela ko bhaag gaya tha, tab haath mein epod liye
hue gaya tha.

7 Tab shaool ko yah samachaar mila ki Daud keela ko gaya hai. Aur shaool ne kaha, Parmeshwar ne
use mere haath mein kar diya hai; vah to phatak aur bendevle nagar mein ghus kar band ho
gaya hai.

8 Tab shaool ne apni sari sena ko ladai ke liye bulvaya, ki keela ko ja kar Daud aur uske janon ko
gher le.

9 Tab Daud ne jaan liya ki shaool meri hani ki yukti kar raha hai; isliye usne ebyataar yajak se kaha,
epod ko nikat le aa.

10 Tab Daud ne kaha, he Israel ke Parmeshwar Yahowa, tere daas ne nishchay suna hai ki shaool
mere karan keela nagar naash karne ko aana chahta hai.

11 Kya keela ke log mujhe uske vash mein kar denge? Kya jaise tere daas ne suna hai, vaise hi shaool
aayega? He Israel ke Parmeshwar Yahowa, apne daas ko yah bata. Yahowa ne kaha, han, vah
aayega.

12 Phir Daud ne poochha, kya keela ke log mujhe aur mere janon ko shaool ke vash mein kar
denge? Yahowa ne kaha, han, ve kar denge.

13 Tab Daud aur uske jan jo koi chha: sau the keela se nikal gaye, aur idhar udhar jahan kahi ja sake
vahan gaye. Aur jab shaool ko yah bataya gaya ki Daud keela se nikla bhaag hai, tab usne vahan
jane ki mansa chhod di.

14 Jab Daud jo jangal ke gadhon mein rahne laga, aur pahadi desh ke jeep naam jangal mein raha.
Aur shaool use prati din dhoondhta raha, parantu Parmeshwar ne use uske haath mein na
padne diya.



15 Aur Daud ne jaan liya ki shaool mere praan ki khoj mein nikla hai. Aur Daud jeep naam jangal ke
horesh naam sthaan mein tha;

16 Ki shaool ka putra yonatan uth kar uske paas horesh mein gaya, aur Parmeshwar ki charcha
karke usko dhadhas dilaya.

17 Usne us se kaha, mat dar; kyonki tu mere pita shaool ke haath mein na padega; aur tu hi Israel
ka raja hoga, aur main tere neeche hoonga; aur is baat ko mera pita shaool bhi janta hai.

18 Tab un donon ne Yahowa ki shapath khakar aapas mein vacha bandhi; tab Daud horesh mein
rah gaya, aur yonatan apne ghar chala gaya.

19 Tab jeepi log giba mein shaool ke paas ja kar kahne lage, Daud to hamare paas horesh ke gadhon
mein, arthaat us hakeela naam pahadi par chhipa rahta hai, jo yasheemon ke dakkhin ki or hai.

20 Isliye ab, he raja, teri jo ichchha aane ki hai, to aa; aur usko raja ke haath mein pakadva dena
hamara kaam hoga.

21 Shaool ne kaha, Yahowa ki aasheesh tum par ho, kyonki tum ne mujh par daya ki hai.

22 Tum chalkar aur bhi nishchay kar lo; aur dekh bhaal kar jaan lo, aur uske adde ka pata laga lo,
aur boojho ki usko vahan kisne dekha hai; kyonki kisi ne mujh se kaha hai, ki vah badi chaturai
se kaam karta hai.

23 Isliye jahan kahi vah chhipa karta hai un sab sthanon ko dekh dekhkar pahichano, tab nishchay
karke mere paas laut aana. Aur main tumhare saath chaloonga, aur yadi vah us desh mein kahi
bhi ho, to main use Yahuda ke hajaron mein se dhoondh nikaloonga.

24 Tab ve chalkar shaool se pahile jeep ko gaye. Parantu Daud apne janon samet maon naam jangal
mein chala gaya tha, jo araba mein yasheemon ke dakkhin ki or hai.

25 Tab shaool apne janon ko saath le kar uski khoj mein gaya. Iska samachaar pakar Daud parvat
par se utar ke maon jangal mein rahne laga. Yah sun shaool ne maon jangal mein Daud ka
peechha kiya.

26 Shaool to pahaad ki ek or, aur Daud apne janon samet pahaad ki doosri or ja raha tha; aur Daud
shaool ke dar ke mare jaldi ja raha tha, aur shaool apne janon samet Daud aur uske janon ko
pakadne ke liye ghera banana chahta tha,

27 Ki ek doot ne shaool ke paas aakar kaha, phurti se chala aa; kyonki palishtiyon ne desh par
chadhai ki hai.

28 Yah sun shaool Daud ka peechha chhodkar palishtiyon ka samhana karne ko chala; is karan us
sthaan ka naam selahammahalkot pada.

29 Vahan se Daud chadhkar enagdi ke gadhon mein rahne laga.

1 Jab shaool palishtiyon ka peechha karke lauta, tab usko yah samachaar mila, ki Daud enagdi ke
jangal mein hai.

2 Tab shaool samast Israeliyon mein se teen hajaar ko chhantkar Daud aur uske janon ko banaile
bakron ki chattanon par khojne gaya.

3 Jab vah maarg par ke bhedshalon ke paas pahuncha jahan ek gupha thi, tab shaool disha phirne
ko uske bheetar gaya. Aur usi gupha ke konon mein Daud aur uske jan baithe hue the.

4 Tab Daud ke janon ne us se kaha, sun, aaj vahi din hai jiske vishay Yahowa ne tujh se kaha tha, ki
main tere shatru ko tere haath mein saump doonga, ki tu us se manmana bartaav kar le. Tab
Daud ne uth kar shaool ke bage ki chhor ko chhipkar kaat liya.

5 Iske peechhe Daud shaool ke bage ki chhor katne se pachhtaya.

6 Aur apne janon se kahne laga, Yahowa na kare ki main apne Prabhu se jo Yahowa ka abhishikt hai
aisa kaam karun, ki us par haath chalaun, kyonki vah Yahowa ka abhishikt hai.

7 Aisi batein kahkar Daud ne apne janon ko ghudki lagai aur unhein shaool ki hani karne ko uthne
na diya. Phir shaool uth kar gupha se nikla aur apna maarg liya.

8 Uske peechhe Daud bhi uth kar gupha se nikla aur shaool ko peechhe se pukaar ke bola, he mere
Prabhu, he raja. Jab shaool ne phir ke dekha, tab Daud ne bhoomi ki or sir jhuka kar dandavat
ki.

9 Aur Daud ne shaool se kaha, jo manushya kahte hain, ki Daud teri hani chahta hai unki tu kyon
sunta hai?

10 Dekh, aaj tu ne apni aankhon se dekha hai ki Yahowa ne aaj gupha mein tujhe mere haath saump
diya tha; aur kisi kisi ne to mujh se tujhe marne ko kaha tha, parantu mujhe tujh par taras aaya;
aur main ne kaha, main apne Prabhu par haath na chalaoonga; kyonki vah Yahowa ka abhishikt
hai.

11 Phir, he mere pita, dekh, apne bage ki chhor mere haath mein dekh; main ne tere bage ki chhor
to kaat li, parantu tujhe ghaat na kiya; is se nishchay karke jaan le, ki mere man mein koi burai
va apraadh ka soch nahi hai. Aur main ne tera kuchh apraadh nahi kiya, parantu tu mere praan
lene ko mano uska aher karta rahta hai.

12 Yahowa mera aur tera nyaay kare, aur Yahowa tujh se mera palta le; parantu mera haath tujh par
na uthega.

13 Pracheenon ke neeti vachan ke anusaar dushtata dushton se hoti hai; parantu mera haath tujh
par na uthega.



14 Israel ka raja kis ka peechha karne ko nikla hai? Aur kis ke peechhe pada hai? Ek mare kutte ke
peechhe! Ek pissu ke peechhe!

15 Isliye Yahowa nyayi ho kar mera tera vichaar kare, aur vichaar karke mera mukaddama lade, aur
nyaay karke mujhe tere haath se bachaye.

16 Daud shaool se ye batein kah hi chuka tha, ki shaool ne kaha, he mere bete Daud, kya yah tera
bol hai? Tab shaool chillakar rone laga.

17 Phir usne Daud se kaha, tu mujh se adhik dharmi hai; tu ne to mere saath bhalai ki hai, parantu
main ne tere saath burai ki.

18 Aur tu ne aaj yah pragat kiya hai, ki tu ne mere saath bhalai ki hai, ki jab Yahowa ne mujhe tere
haath mein kar diya, tab tu ne mujhe ghaat na kiya.

19 Bhala! Kya koi manushya apne shatru ko pakar kushal se jane deta hai? Isliye jo tu ne aaj mere
saath kiya hai, iska achchha badla Yahowa tujhe de.

20 Aur ab, mujhe maloom huaa hai ki tu nishchay raja ko jayega, aur Israel ka rajya tere haath mein
sthir hoga.

21 Ab mujh se Yahowa ki shapath kha, ki main tere vansh ko tere peechhe naash na karoonga, aur
tere pita ke gharane mein se tera naam mita na daloonga.

22 Tab Daud ne shaool se aisi hi shapath khai. Tab shaool apne ghar chala gaya; aur Daud apne
janon samet gadhon mein chala gaya.

1 Aur shamooyel mar gaya; aur samast Israeliyon ne ikatthe ho kar uske liye chhati peeti, aur uske
ghar hi mein jo rama mein tha usko mitti di. Tab Daud uth kar paraan jangal ko chala gaya.

2 Maon mein ek puroosh rahta tha jiska maal karmel mein tha. Aur vah puroosh bahut bada tha,
aur uske teen hajaar bhedein, aur ek hajaar bakriyan thi; aur vah apni bhedon ka oon katar raha
tha.

3 Us puroosh ka naam nabaal, aur uski patni ka naam abeegail tha. Stri to buddhimaan aur
roopavti thi, parantu puroosh kathor, aur bure bure kaam karne vala tha; vah to kalebvanshi
tha.

4 Jab Daud ne jangal mein samachaar paya, ki nabaal apni bhedon ka oon katar raha hai;

5 Tab Daud ne das javanon ko vahan bhej diya, or Daud ne un javanon se kaha, ki karmel mein
nabaal ke paas ja kar meri or se uska kushlakshem poochho.

6 Aur us se yon kaho, ki tu chiranjeev rahe, tera kalyaan ho, aur tera gharana kalyaan se rahe, aur jo
kuchh tera hai vah kalyaan se rahe.

7 Main ne suna hai, ki jo tu oon katar raha hai; tere charvahe ham logon ke paas rahe, aur na to
ham ne unki kuchh hani ki, aur na unka kuchh khoya gaya.

8 Apne javanon se yah baat poochh le, aur ve tujh ko batayenge. So in javanon par tere anugrah ki
drishti ho; ham to aanand ke samay mein aaye hain, isliye jo kuchh tere haath lage vah apne
dason aur apne bete Daud ko de.

9 Aisi aisi batein Daud ke javaan ja kar uske naam se nabaal ko sunakar chup rahe.

10 Nabaal ne Daud ke janon ko uttar dekar un se kaha, Daud kaun hai? Yishai ka putra kaun hai?
Aaj kal bahut se daas apne apne swami ke paas se bhaag jate hain.

11 Kya main apni roti-pani aur jo pashu main ne apne katarne valon ke liye mare hain le kar aise
logon ko de dun, jin ko main nahi janta ki kahan ke hain?

12 Tab Daud ke javanon ne lautkar apna maarg liya, aur lautkar usko ye sab batein jyon ki tyon suna
di.

13 Tab Daud ne apne janon se kaha, apni apni talvaar baandh lo. Tab unhonne apni apni talvaar
baandh li; aur Daud ne bhi apni talvaar baandh li; aur koi chaar sau puroosh Daud ke peechhe
peechhe chale, aur do sau samaan ke paas rah gaye.

14 Parantu ek sevak ne nabaal ki patni abeegail ko bataya, ki Daud ne jangal se hamare swami ko
aasheervaad dene ke liye doot bheje the; aur usne unhein lalkaar diya.



15 Parantu ve manushya ham se bahut achchha bartaav rakhte the, aur jab tak ham maidaan mein
rahte hue unke paas aaya jaya karte the, tab tak na to hamari kuchh hani hui, aur na hamara
kuchh khoya gaya;

16 Jab tak ham un ke saath bhed-bakriyan charate rahe, tab tak ve raat din hamari aad bane rahe.

17 Isliye ab soch vichaar kar ki kya karna chahiye; kyonki unhonne hamare swami ki or uske samast
gharane ki hani thani hogi, vah to aisa dusht hai ki us se koi bol bhi nahi sakta.

18 Ab abeegail ne phurti se do sau roti, aur do kuppi dakhamdhu, aur paanch bhediyon ka maans,
aur paanch saaa bhoona huaa anaaj, aur ek sau guchchhe kishmish, aur anjeeron ki do sau
tikiyan le kar gadhon par ladvai.

19 Aur usne apne javanon se kaha, tum mere aage aage chalo, main tumhare peechhe peechhe aati
hoon; parantu usne apne pati nabaal se kuchh na kaha.

20 Vah gadhe par chali hui pahaad ki aad mein utri jati thi, aur Daud apne janon samet uske
samahne utra aata tha; aur vah un ko mili.

21 Daud ne to socha tha, ki main ne jo jangal mein uske sab maal ki aisi raksha ki ki uska kuchh bhi
na khoya, yah nisandeh vyarth huaa; kyonki usne bhalai ke badle mujh se burai hi ki hai.

22 Yadi bihaan ko ujiyala hone tak us jan ke samast logon mein se ek ladke ko bhi main jeevit
chhodun, to Parmeshwar mere sab shatruon se aisa hi, varan is se bhi adhik kare.

23 Daud ko dekh abeegail phurti karke gadhe par se utar padi, aur Daud ke sammukh munh ke bal
bhoomi par girkar dandavat ki.

24 Phir vah uske paanv par girke kahne lagi, he mere Prabhu, yah apraadh mere hi sir par ho; teri
dasi tujh se kuchh kahna chahti hai, aur tu apni dasi ki baton ko sun le.

25 Mera Prabhu us dusht nabaal par chitt na lagaye; kyonki jaisa uska naam hai vaisa hi vah aap hai;
uska naam to nabaal hai, aur sachmuch us mein moodhta pai jati hai; parantu mujh teri dasi ne
apne Prabhu ke javanon ko jinhein tu ne bheja tha na dekha tha.

26 Aur ab, he mere Prabhu, Yahowa ke jeevan ki shapath aur tere jeevan ki shapath, ki Yahowa ne jo
tujhe khoon se aur apne haath ke dwara apna palta lene se rok rakha hai, isliye ab tere shatru
aur mere Prabhu ki hani ke chahne vale nabaal hi ke samaan thahrein.

27 Aur ab yah bhent jo teri dasi apne Prabhu ke paas lai hai, un javanon ko di jaye jo mere Prabhu ke
saath chalte hain.

28 Apni dasi ka apraadh kshama kar; kyonki Yahowa nishchay mere Prabhu ka ghar basayega aur
sthir karega, isliye ki mera Prabhu Yahowa ki or se ladta hai; aur janm bhar tujh mein koi burai
nahi pai jayegi.



29 Aur yadyapi ek manushya tera peechha karne aur tere praan ka grahak hone ko utha hai, taubhi
mere Prabhu ka praan tere Parmeshwar Yahowa ki jeevanroopi gathri mein bandha rahega, aur
tere shatruon ke pranon ko vah mano gophan mein rakhkar phenk dega.

30 Isliye jab Yahowa mere Prabhu ke liye yah samast bhalai karega jo usne tere vishay mein kahi hai,
aur tujhe Israel par pradhaan karke thahrayega,

31 Tab tujhe is karan pachhtana na hoga, va mere Prabhu ka hriday peedit na hoga ki tu ne akaran
khoon kiya, aur mere Prabhu ne apna palta aap liya hai. Phir jab Yahowa mere Prabhu se bhalai
kare tab apni dasi ko smaran karna.

32 Daud ne abeegail se kaha, Israel ka Parmeshwar Yahowa dhanya hai, jisne aaj ke din mujh se
bhent karne ke liye tujhe bheja hai.

33 Aur tera vivek dhanya hai, aur tu aap bhi dhanya hai, ki tu ne mujhe aaj ke din khoon karne aur
apna palta aap lene se rok liya hai.

34 Kyonki sachmuch Israel ka Parmeshwar Yahowa, jisne mujhe teri hani karne se roka hai, uske
jeevan ki shapath, yadi tu phurti karke mujh se bhent karne ko na aati, to nisandeh bihaan ko
ujiyala hone tak nabaal ka koi ladka bhi na bachta.

35 Tab Daud ne use grahan kiya jo vah uske liye lai thi; phir us se usne kaha, apne ghar kushal se ja;
sun, main ne teri baat mani hai aur teri binti grahan kar li hai.

36 Tab abeegail nabaal ke paas laut gai; aur kya dekhti hai, ki vah ghar mein raja ki si jevnaar kar
raha hai. Aur nabaal ka man magan hai, aur vah nashe mein ati choor ho gaya hai; isliye usne
bhor ke ujiyale hone se pahile us se kuchh bhi na kaha.

37 Bihaan ko jab nabaal ka nasha utar gaya, tab uski patni ne use kul haal suna diya, tab uske man
ka hiyaav jata raha, aur vah patthar sa sunn ho gaya.

38 Aur das din ke pashchaat Yahowa ne nabaal ko aisa mara, ki vah mar gaya.

39 Nabaal ke marne ka haal sunkar Daud ne kaha, dhanya hai Yahowa jisne nabaal ke saath meri
namadhrai ka mukaddama ladkar apne daas ko burai se rok rakha; aur Yahowa ne nabaal ki
burai ko usi ke sir par laad diya hai. Tab Daud ne logon ko abeegail ke paas isliye bheja ki ve us
se uski patni hone ki batcheet karein.

40 To jab Daud ke sevak karmel ko abeegail ke paas pahunche, tab us se kahne lage, ki Daud ne
hamein tere paas isliye bheja hai ki tu uski patni bane.

41 Tab vah uthi, aur munh ke bal bhoomi par gir dandavat karke kaha, teri dasi apne Prabhu ke
sevkon ke charan dhone ke liye laundi bane.

42 Tab abeegail phurti se uthi, aur gadhe par chali, aur uski paanch saheliyan uske peechhe
peechhe ho li; aur vah Daud ke dooton ke peechhe peechhe gai; aur uski patni ho gai.



43 Aur Daud ne yijrail nagar ki ahinoam ko bhi byaah liya, to ve donon uski patniyan hui.

44 Parantu shaool ne apni beti Daud ki patni meekal ko laish ke putra galleemvasi palti ko de diya
tha.

1 Phir jeepi log giba mein shaool ke paas ja kar kahne lage, kya Daud us hakeela naam pahadi par jo
yasheemon ke samhane hai chhipa nahi rahta?

2 Tab shaool uth kar Israel ke teen hajaar chhante hue yoddha sang liye hue gaya ki Daud ko jeep
ke jangal mein khoje.

3 Aur shaool ne apni chhavni maarg ke paas hakeela naam pahadi par jo yasheemon ke samhane
hai dali. Parantu Daud jangal mein raha; aur usne jaan liya, ki shaool mera peechha karne ko
jangal mein aaya hai;

4 Tab Daud ne bhediyon ko bhej kar nishchay kar liya ki shaool sachmuch aa gaya hai.

5 Tab shaool uth kar us sthaan par gaya jahan shaool pada tha; aur Daud ne us sthaan ko dekha
jahan shaool apne senapti ner ke putra abner samet pada tha; shaool to gadiyon ki aad mein
pada tha, aur uske log uske charon or dere dale hue the.

6 Tab Daud ne hitti aheemelek aur sarooyaah ke putra yoaab ke bhai abeeshai se kaha, mere saath
us chhavni mein shaool ke paas kaun chalega? Abeeshai ne kaha, tere saath main chaloonga.

7 So Daud aur abeeshai raton raat un logon ke paas gaye, aur kya dekhte hain, ki shaool gadiyon ki
aad mein pada so raha hai, aur uska bhala uske sirhane bhoomi mein gada hai; aur abner aur
yoddha log uske charon or pade hue hain.

8 Tab abeeshai ne Daud se kaha, Parmeshwar ne aaj tere shatru ko tere haath mein kar diya hai;
isliye ab main usko ek baar aisa marun ki bhala use bedhta huaa bhoomi mein dhans jaye, aur
mujh ko use doosri baar marna na padega.

9 Daud ne abeeshai se kaha, use naash na kar; kyonki Yahowa ke abhishikt par haath chala kar
kaun nirdosh thahar sakta hai.

10 Phir Daud ne kaha, Yahowa ke jeevan ki shapath Yahowa hi usko marega; va vah apni mrityu se
marega; va vah ladai mein ja kar mar jayega.

11 Yahowa na kare ki main apna haath Yahowa ke abhishikt par badhaun; ab uske sirhane se bhala
aur pani ki jhari utha le, aur ham yahan se chale jayen.

12 Tab Daud ne bhale aur pani ki jhari ko shaool ke sirhane se utha liya; aur ve chale gaye. Aur kisi
ne ise na dekha, aur na jana, aur na koi jaga; kyonki ve sab is karan soye hue the, ki Yahowa ki or
se un mein bhari neend sama gai thi.

13 Tab Daud parli or ja kar door ke pahaad ki choti par khada huaa, aur donon ke beech bada antar
tha;

14 Aur Daud ne un logon ko, aur ner ke putra abner ko pukaar ke kaha, he abner kya tu nahi sunta?
Abner ne uttar dekar kaha, tu kaun hai jo raja ko pukarta hai?



15 Daud ne abner se kaha, kya tu puroosh nahi hai? Israel mein tere tulya kaun hai? Tu ne apne
swami raja ki chauksi kyon nahi ki? Ek jan to tere swami raja ko naash karne ghusa tha

16 Jo kaam tu ne kiya hai vah achchha nahi. Yahowa ke jeevan ki shapath tum log mare jane ke
yogya ho, kyonki tum ne apne swami, Yahowa ke abhishikt ki chauksi nahi ki. Aur ab dekh, raja
ka bhala aur pani ki jhari jo uske sirhane thi ve kahan hain?

17 Tab shaool ne Daud ka bol pahichankar kaha, he mere bete Daud, kya yah tera bol hai, Daud ne
kaha, han, mere Prabhu raja, mera hi bol hai.

18 Phir usne kaha, mera Prabhu apne daas ka peechha kyon karta hai? Main ne kya kiya hai? Aur
mujh se kaun si burai hui hai?

19 Ab mera Prabhu raja, apne daas ki batein sun le. Yadi Yahowa ne tujhe mere viruddh uksaya ho,
tab to vah bhent grahan kare; parantu yadi aadmiyon ne aisa kiya ho, to ve Yahowa ki or se
shapit hon, kyonki unhonne ab mujhe nikaal diya hai ki main Yahowa ke nij bhaag mein na
rahun, aur unhonne kaha hai, ki ja paraye devtaon ki upasna kar.

20 Isliye ab mera lohu Yahowa ki aakhon ki ot mein bhoomi par na bahne paye; Israel ka raja to ek
pissu dhoondhne aaya hai, jaisa ki koi pahadon par teetar ka aher kare.

21 Shaool ne kaha, main ne paap kiya hai, he mere bete Daud laut aa; mera praan aaj ke din teri
drishti mein anmol thahra, is karan main phir teri kuchh hani na karoonga; sun, main ne
moorkhata ki, aur mujh se badi bhool hui hai.

22 Daud ne uttar dekar kaha, he raja, bhale ko dekh, koi javaan idhar aakar ise le jaye.

23 Yahowa ek ek ko apne apne dharm aur sachchai ka phal dega; dekh, aaj Yahowa ne tujh ko mere
haath mein kar diya tha, parantu main ne Yahowa ke abhishikt par apna haath badhana uchit na
samjha.

24 Isliye jaise tere praan aaj meri drishti mein priya thahre, vaise hi mere praan bhi Yahowa ki
drishti mein priya thahre, aur vah mujhe samast vipattiyon se chhudaye.

25 Shaool ne Daud se kaha, he mere bete Daud tu dhanya hai! Tu bade bade kaam karega aur tere
kaam saphal honge. Tab Daud ne apna maarg liya, aur shaool bhi apne sthaan ko laut gaya.



1 Samuel 271 shamooyel 27

1 Aur Daud sochne laga, ab main kisi na kisi din shaool ke haath se naash ho jaoonga; ab mere liye
uttam yah hai ki main palishtiyon ke desh mein bhaag jaun; tab shaool mere vishay niraash
hoga, aur mujhe Israel ke desh ke kisi bhaag mein phir na dhoodhega, yon main uske haath se
bach nikloonga.

2 Tab Daud apne chha: sau sangi purooshon ko le kar chala gaya, aur gat ke raja maok ke putra
aakeesh ke paas gaya.

3 Aur Daud aur uske jan apne apne parivaar samet gat mein aakeesh ke paas rahne lage. Daud to
apni do striyon ke saath, arthaat yijreli aheenoam, aur nabaal ki stri karmeli abeegail ke saath
raha.

4 Jab shaool ko yah samachaar mila ki Daud gat ko bhaag gaya hai, tab usne use phir kabhi na
dhoondha

5 Daud ne aakeesh se kaha, yadi mujh par tere anugrah ki drishti ho, to desh ki kisi basti mein
mujhe sthaan dila de jahan main rahun; tera daas tere saath rajadhni mein kyon rahe?

6 Jab aakeesh ne use usi din siklag basti di; is karan se siklag aaj ke din tak Yahuda ke rajaon ka
bana hai.

7 Palishtiyon ke desh mein rahte rahte Daud ko ek varsh chaar maheene beet gaye.

8 Aur Daud ne apne janon samet ja kar gashooriyon, girjiyon, aur amalekiyon par chadhai ki; ye
jatiyan to pracheen kaal se us desh mein rahti thi jo shoor ke maarg mein Misr desh tak hai.

9 Daud ne us desh ko naash kiya, aur stri puroosh kisi ko jeevit na chhoda, aur bhed-bakri, gaay-
bail, gadhe, oont, aur vastra le kar lauta, aur aakeesh ke paas gaya.

10 Aakeesh ne poochha, aaj tum ne chadhai to nahi ki? Daud ne kaha, han, Yahuda yarahmeliyon
aur keniyon ki dakkhin disha mein.

11 Daud ne stri puroosh kisi ko jeevit na chhoda ki unhein gat mein pahunchaye; usne socha tha, ki
aisa na ho ki ve hamara kaam batakar yah kahein, ki Daud ne aisa aisa kiya hai. Varan jab se vah
palishtiyon ke desh mein rahta hai, tab se uska kaam aisa hi hai.

12 Tab aakeesh ne Daud ki baat sach mankar kaha, yah apne Israeli lagon ki drishti mein ati ghrinit
huaa hai; isliye yah sada ke liye mera daas bana rahega.



1 Samuel 281 shamooyel 28

1 Un dinon mein palishtiyon ne Israel se ladne ke liye apni sena ikatthi ki. Aur aakeesh ne Daud se
kaha, nishchay jaan ki tujhe apne janon samet mere saath sena mein jana hoga.

2 Daud ne aakeesh se kaha, is karan tu jaan lega ki tera daas kya karega. Aakeesh ne Daud se kaha,
is karan main tujhe apne sir ka rakshak sada ke liye thahraoonga.

3 Shamooyel to mar gaya tha, aur samast Israeliyon ne uske vishay chhati peeti, aur usko uske
nagar rama mein mitti di thi. Aur shaool ne ojhon aur bhootsiddhi karne valon ko desh se
nikaal diya tha.

4 Jab palishti ikatthe hue aur shoonem mein chhavni dali, to shaool ne sab Israeliyon ko ikattha
kiya, aur unhonne gilbo mein chhavni dali.

5 Palishtiyon ki sena ko dekhkar shaool dar gaya, aur uska man atyant bhaybheet ho kaamp utha.

6 Aur jab shaool ne Yahowa se poochha, tab Yahowa ne na to swapn ke dwara us uttar diya, aur na
ooreem ke dwara, aur na bhavishyadwaktaon ke dwara.

7 Tab shaool ne apne karmachariyon se kaha, mere liye kisi bhootsiddhi karne vali ko dhoondho,
ki main uske paas ja kar us se poochhun. Uske karmachariyon ne us se kaha, endor mein ek
bhootsiddhi karne vali rahti hai.

8 Tab shaool ne apna bhesh badla, aur doosre kapde pahinkar, do manushya sang le kar, ratonraat
chalkar us stri ke paas gaya; aur kaha, apne siddhi bhoot se mere liye bhavi kahalva, aur jiska
naam main loonga use bulva de.

9 Stri ne us se kaha, tu janta hai ki shaool ne kya kiya hai, ki usne ojhon aur bhootsiddhi karne
valon ko desh se naash kiya hai. Phir tu mere praan ke liye kyon phanda lagata hai ki mujhe
marva dale.

10 Shaool ne Yahowa ki shapath khakar us se kaha, Yahowa ke jeevan ki shapath, is baat ke karan
tujhe dand na milega.

11 Stri ne poochha, main tere liye kis ko bulaun? Usne kaha, shamooyel ko mere liye bula.

12 Jab stri ne shamooyel ko dekha, tab oonche shabd se chillai; aur shaool se kaha, tu ne mujhe
kyon dhokha diya? Tu to shaool hai.

13 Raja ne usse kaha, mat dar; tujhe kya dekh padta hai? Stri ne shaool se kaha, mujhe ek devta
prithvi mein se chadhta huaa dikhai padta hai.

14 Usne us se poochha us ka kaisa roop hai? Usne kaha, ek boodha puroosh baga odhe hue chadha
aata hai. Tab shaool ne nishchay jankar ki vah shamooyel hai, aundhe munh bhoomi par gir ke
dandavat kiya.



15 Shamooyel ne shaool se poochha, tu ne mujhe oopar bulvakar kyon sataya hai? Shaool ne kaha,
main bade sankat mein pada hoon; kyonki palishti mere saath lad rahe hain aur Parmeshwar ne
mujhe chhod diya, aur ab mujhe na to bhavishyadwaktaon ke dwara uttar deta hai, aur na
swapnon ke; isliye main ne tujhe bulaya ki tu mujhe jata de ki main kya karun.

16 Shamooyel ne kaha, jab Yahowa tujhe chhodkar tera shatru ban gaya, tab tu mujh se kyon
poochhta hai?

17 Yahowa ne to jaise mujh se kahlavaya tha vaisa hi usne vyavhaar kiya hai; arthaat usne tere haath
se rajya chheenkar tere padosi Daud ko de diya hai.

18 Tu ne jo Yahowa ki baat na mani, aur na amalekiyon ko uske bhadke hue kop ke anusaar dand
diya tha, is karan Yahowa ne tujh se aaj aisa bartaav kiya.

19 Phir Yahowa tujh samet Israeliyon ko palishtiyon ke haath mein kar dega; aur tu apne beton
samet kal mere saath hoga; aur Israeli sena ko bhi Yahowa palishtiyon ke haath mein kar dega.

20 Tab shaool turant munh ke bal bhoomi par gir pada, aur shamooyel ki baton ke karan atyant dar
gaya; usne poore din aur raat bhojan na kiya tha, is se us mein bal kuchh bhi na raha.

21 Tab vah stri shaool ke paas gai, aur usko ati vyakul dekhkar us se kaha, sun, teri dasi ne to teri
baat mani; aur main ne apne praan par khelkar tere vachnon ko sun liya jo tu ne mujh se kaha.

22 To ab tu bhi apni dasi ki baat maan; aur main tere samhane ek tukda roti rakhun; tu use kha, ki
jab tu apna maarg le tab tujhe bal aa jaye.

23 Usne inkaar karke kaha, main na khaoonga. Parantu uske sevkon aur stri ne milkar yahan tak
use dabaya ki vah unki baat mankar, bhoomi par se uth kar khaat par baith gaya.

24 Stri ke ghar mein to ek taiyaar kiya huaa bachhda tha, usne phurti karke use mara, phir aata le
kar goondha, aur akhmeeri roti banakar

25 Shaool aur uske sevkon ke aage lai; aur unhonne khaya. Tab ve uth kar usi raat chale gaye.

1 Palishtiyon ne apni samast sena ko apek mein ikattha kiya; aur Israeli yijrel ke nikat ke sote ke
paas dere dale hue the.

2 Tab palishtiyon ke sardaar apne apne saikdonaur hajaron samet aage badh gaye, aur sena ke
peechhe peechhe aakeesh ke saath Daud bhi apne janon samet badh gaya.

3 Tab palishti hakimon ne poochha, in ibriyon ka yahan kya kaam hai? Aakeesh ne palishti
sardaron se kaha, kya vah Israel ke raja shaool ka karmachari Daud nahi hai, jo kya jane kitne
dinon se varan varshon se mere saath rahta hai, aur jab se vah bhaag aaya, tab se aaj tak maine
us mein koi dosh nahi paya.

4 Tab palishti hakim us se krodhit hue; aur us se kaha, us puroosh ko lauta de, ki vah us sthaan par
jaye jo tu ne uske liye thahraya hai; vah hamare sang ladai mein na aane payega, kahi aisa na ho
ki vah ladai mein hamara virodhi ban jaye. Phir vah apne swami se kis reeti se mel kare? Kya
logon ke sir katvakar na karega?

5 Kya yah vahi Daud nahi hai, jiske vishay mein log nachte aur gate hue ek doosre se kahte the, ki
shaool ne hajaron ko, par Daud ne lakhon ko mara hai?

6 Tab aakeesh ne Daud ko bulakar us se kaha, Yahowa ke jeevan ki shapath tu to seedha hai, aur
sena mein tera mere sang aana jana bhi mujhe bhavta hai; kyonki jab se tu mere paas aaya tab se
le kar aaj tak main ne to tujh mein koi burai nahi pai. Taubhi sardaar log tujhe nahi chahte.

7 Isliye ab tu kushal se laut ja; aisa na ho ki palishti sardaar tujh se aprasann hon.

8 Daud ne aakeesh se kaha, main ne kya kiya hai? Aur jab se main tere samhane aaya tab se aaj tak
tu ne apne daas mein kya paya hai ki apne Prabhu raja ke shatruon se ladne na paun?

9 Aakeesh ne Daud ko uttar dekar kaha, han, yah mujhe maloom hai, tu meri drishti mein to
Parmeshwar ke doot ke samaan achchha lagta hai; taubhi palishti hakimon ne kaha hai, ki vah
hamare sang ladai mein na jane payega.

10 Isliye ab tu apne Prabhu ke sevkon ko le kar jo tere saath aaye hain bihaan ko tadke uthna; aur
tum bihaan ko tadke uth kar ujiyala hote hi chale jana.

11 Isliye bihaan ko Daud apne janon samet tadke uth kar palishtiyon ke desh ko laut gaya. Aur
palishti yijrel ko chadh gaye.

1 Teesre din jab Daud apne janon samet siklag pahuncha, tab unhonne kya dekha, ki amalekiyon
ne dakkhin desh aur siklag par chadhai ki. Aur siklag ko maar ke phoonk diya,

2 Aur us mein ki stri aadi chhote bade jitne the, sab ko bandhuaai mein le gaye; unhonne kisi ko
maar to nahi dala, parantu sabhon ko le kar apna maarg liya.

3 Isliye jab Daud apne janon samet us nagar mein pahuncha, tab nagar to jala pada tha, aur striyan
aur bete-betiyan bandhuaai mein chali gai thi.

4 Tab Daud aur ve log jo uske saath the chillakar itna roye, ki phir un mein rone ki shakti na rahi.

5 Aur Daud ki do striyan, yijreli aheenoam, aur karmaili nabaal ki stri abeegail, bandhuaai mein gai
thi.

6 Aur Daud bade sankat mein pada; kyonki log apne bete-betiyon ke karan bahut shokit ho kar us
par pattharvaah karne ki charcha kar rahe the. Parantu Daud ne apne Parmeshwar Yahowa ko
smaran karke hiyaav bandha.

7 Tab Daud ne aheemelek ke putra ebyataar yajak se kaha, epod ko mere paas la. Tab ebyataar epod
ko Daud ke paas le aaya.

8 Aur Daud ne Yahowa se poochha, kya main is dal ka peechha karun? Kya usko ja pakdoonga?
Usne us se kaha, peechha kar; kyonki tu nishchay usko pakdega, aur nisandeh sab kuchh
chhuda layega;

9 Tab Daud apne chha: sau sathi janon ko le kar basor naam nale tak pahuncha; vahan kuchh log
chhode ja kar rah gaye.

10 Daud to chaar sau purooshon samet peechha kiye chala gaya; parantu dau sau jo aise thak gaye
the, ki basor nale ke paar na ja sake vahi rahe.

11 Un ko ek misri puroosh maidaan mein mila, unhonne use Daud ke paas le ja kar roti di; aur usne
use khaya, tab use pani pilaya,

12 Phir unhonne usko anjeer ki tikiya ka ek tukda aur do guchchhe kishmish diye. Aur jab usne
khaya, tab uske ji mein ji aaya; usne teen din aur teen raat se na to roti khai thi aur na pani piya
tha.

13 Tab Daud ne us se poochha, tu kis ka jan hai? Aur kahan ka hai? Usne kaha, main to misri javaan
aur ek amaleki manushya ka daas hoon; aur teen din hue ki main beemaar pada, aur mera
swami mujhe chhod gaya.

14 Ham logon ne karetiyon ki dakkhin disha mein, aur Yahuda ke desh mein, aur kaleb ki dakkhin
disha mein chadhai ki; aur siklag ko aag lagakar phoonk diya tha.



15 Daud ne us se poochha, kya tu mujhe us dal ke paas pahuncha dega? Usne kaha, mujh se
Parmeshwar ki yah shapath kha, ki main tujhe na to praan se maroonga, aur na tere swami ke
haath kar doonga, tab main tujhe us dal ke paas pahuncha doonga.

16 Jab usne use pahunchaya, tab dekhne mein aaya ki ve sab bhoomi par chhitke hue khate peete,
aur us badi loot ke karan, jo ve palishtiyon ke desh aur Yahuda desh se laye the, naach rahe hain.

17 Isliye Daud unhein raat ke pahile pahar se le kar doosre din ki saanjh tak marta raha; yahan tak
ki chaar sau javaan ko chhod, jo oonton par chadhkar bhaag gaye, un mein se ek bhi manushya
na bacha.

18 Aur jo kuchh amaleki le gaye the vah sab Daud ne chhudaya; aur Daud ne apni donon striyon ko
bhi chhuda liya.

19 Varan unke kya chhote, kya bade,kya bete, kya betiyan, kya loot ka maal, sab kuchh jo amaleki le
gaye the, us mein se koi vastu na rahi jo un ko na mili ho; kyonki Daud sab ka sab lauta laya.

20 Aur Daud ne sab bhed-bakriyan, aur gaay-bail bhi loot liye; aur inhein log yah kahte hue apne
janavron ke aage hankte gaye, ki yah Daud ki loot hai.

21 Tab Daud un do sau purushon ke paas aaya, jo aise thak gaye the ki Daud ke peechhe peechhe na
ja sake the, aur basor nale ke paas chhod diye gaye the; aur ve Daud se aur uske sang ke logon se
milne ko chale; aur Daud ne unke paas pahunchkar unka kushal kshem poochha.

22 Tab un logon mein se jo Daud ke sang gaye the sab dusht aur ochhe logon ne kaha, ye log
hamare saath nahi chale the, is karan ham unhein apne chhudaye hue loot ke maal mein se
kuchh na denge, keval ek ek manushya ko uski stri aur baal bachche denge, ki ve unhein le kar
chale jayen.

23 Parantu Daud ne kaha, he mere bhaiyo, tum us maal ke saath aisa na karne paoge jise Yahowa ne
hamein diya hai; aur usne hamari raksha ki, aur us dal ko jisne hamare oopar chadhai ki thi
hamare haath mein kar diya hai.

24 Aur is vishay mein tumhari kaun sunega? Ladai mein jane vale ka jaisa bhaag ho, samaan ke paas
baithe haye ka bhi vaisa hi bhaag hoga; donon ek hi samaan bhaag payenge.

25 Aur Daud ne Israeliyon ke liye aisi hi vidhi aur niyam thahraya, aur vah us din se le kar aage ko
varan aaj lon bana hai.

26 Siklag mein pahunchkar Daud ne Yahudi purniyon ke paas jo uske mitra the loot ke maal mein
se kuchh kuchh bheja, aur yah kahlaya, ki Yahowa ke shatruon se li hui loot mein se tumhare
liye yah bhent hai.

27 Arthaat betel ke dakkhin desh ke ramot,yatteer,

28 Aroyer, sipmot, eshtamo,



29 Rakaal, yarahmeliyon ke nagron, keniyon ke nagron,

30 Horma, korashaan, ataak,

31 Hebron aadi jitne sthanon mein Daud apne janon samet phira karta tha, un sab ke purniyon ke
paas usne kuchh kuchh bheja.

1 Palishti to Israeliyon se lade; aur Israeli purush palishtiyon ke samhane se bhage, aur gilbo naam
pahaad par mare gaye.

2 Aur palishti shaool aur uske putron ke peechhe lage rahe; aur palishtiyon ne shaool ke putra
yonatan, abeenadaab, aur malkeesh ko maar dala.

3 Aur shaool ke saath dhamasaan yuddh ho raha tha, aur dhanurdhariyon ne use ja liya, aur vah
unke karan atyant vyakul ho gaya.

4 Tab shaool ne apne hathiyaar dhone vale se kaha, apni talvaar kheench kar mujhe bhonk de, aisa
na ho ki ve khatnarhit log aakar mujhe bhonk dein, aur meri thattha karein. Parantu uske
hathiyaar dhone vale ne atyant bhay khakar aisa karne se inkaar kiya. Tab shaool apni talvaar
khadi karke us par gir pada.

5 Yah dekhkar ki shaool mar gaya, uska hathiyaar dhone vala bhi apni talvaar par aap gir kar uske
saath mar gaya.

6 Yon shaool, aur uske teenon putra, aur uska hathiyaar dhone vala, aur uske samast jan usi din ek
sang mar gaye.

7 Yah dekhkar ki Israeli purush bhaag gaye, aur shaool aur uske putra mar gaye, us tarai ki parli or
vale aur yardan ke paar rahne vale bhi Israeli manushya apne apne nagron ko chhodkar bhaag
gaye; aur palishti aakar un mein rahne lage.

8 Doosre din jab palishti mare huon ke maal ko lootne aaye, tab un ko shaool aur uske teenon putra
gilbo pahaad par pade hue mile.

9 Tab unhonne shaool ka sir kata, aur hathiyaar loot liye, aur palishtiyon ke desh ke sab sthanon
mein dooton ko isliye bheja, ki unke devalyon aur sadharan logon mein yah shubh samachaar
dete jayen.

10 Tab unhonne uske hathiyaar to aashtoret naam deviyon ke mandir mein rakhe, aur uski loth
betshaan ki shahrapnaah mein jaddi.

11 Jab gilaad vale yabesh ke nivasiyon ne suna ki palishtiyon ne shaool se kya kya kiya hai,

12 Tab sab shoorveer chale, aur ratonraat ja kar shaool aur uske putron ki lothein betshaan ki
shahrapnaah par se yabesh mein le aaye, aur vahi phoonk di

13 Tab unhonne unki haddiyan le kar yabesh ke jhau ke ped ke neeche gaad di, aur saat din tak
upvaas kiya.

